
Is-sena 2022 ġabet magħha kemm progress kif 
ukoll ostakli f’termini ta’ protezzjoni tad-drittijiet 
fundamentali. Ir-Rapport dwar id-Drittijiet 
Fundamentali 2023 tal-FRA jirrieżamina l-iżviluppi 
ewlenin fil-qasam, filwaqt li jidentifika kemm il-
kisbiet kif ukoll l-oqsma ta’ tħassib li fadal. Din il-
pubblikazzjoni tippreżenta l-opinjonijiet tal-FRA dwar 
l-iżviluppi ewlenin fl-oqsma tematiċi koperti u taqsira 
tal-evidenza li tappoġġa dawn l-opinjonijiet. Meta 
tagħmel dan, hija tipprovdi ħarsa ġenerali kompatta 
iżda informattiva tal-isfidi ewlenin tad-drittijiet 
fundamentali li qed jiffaċċjaw kemm l-UE kif ukoll 
l-Istati Membri tagħha.

Il-gwerra ta’ aggressjoni mhux provokata tar-Russja kontra 
l-Ukrajna rriżultat fi spostament enormi intern u estern tal-
popolazzjoni. Kważi 8 miljun persuna li ħarbu mill-Ukrajna waslu 
fl-Ewropa. Minn dawn, kważi 4 miljun irċevew protezzjoni 
temporanja fl-UE. Dan l-ispostament wassal għal mewġa 
tremenda ta’ appoġġ u solidarjetà mill-gvernijiet, mill-
awtoritajiet lokali u mis-soċjetà kollha kemm hi.

L-UE attivat id-Direttiva dwar il-Protezzjoni Temporanja għall-
ewwel darba mill-adozzjoni tagħha fl-2001. Fil-każ ta’ influss 
tal-massa u nuqqas ta’ disponibbiltà ta’ ritorn, din tintitola lil 
dawk spostati minħabba l-gwerra għal residenza legali u aċċess 
għal xogħol, akkomodazzjoni, assistenza soċjali, edukazzjoni u 
kura tas-saħħa. Peress li l-maġġoranza kbira ħafna ta’ dawk li 
qed jaħarbu mill-Ukrajna huma nisa – ħafna b’responsabbiltajiet 
għall-kura tat-tfal u/jew ta’ persuni akbar fl-età – l-għoti ta’ 
aċċess għal servizzi speċifiċi jeħtieġ li jkun sensittiv għall-ġeneru 
u mmirat. Is-servizzi jeħtieġ li jinkludu wkoll appoġġ għal dawk li 
esperjenzaw vjolenza u sfruttament sesswali.

L-Aġenzija tal-UE għad-Drittijiet Fundamentali (FRA, Fundamental 
Rights Agency) nediet serje ta’ attivitajiet biex tidentifika l-isfidi u 
tipproponi soluzzjonijiet għall-aspetti kollha koperti mid-Direttiva 
dwar il-Protezzjoni Temporanja u mil-liġijiet tal-UE dwar it-traffikar 
tal-bnedmin, dwar reati ta’ mibegħda u dwar id-drittijiet tal-vittmi 
tal-kriminalità, li kollha japplikaw għall-benefiċjarji ta’ protezzjoni 
temporanja.

Il-benefiċjarji ta’ protezzjoni temporanja – li l-maġġoranza tagħhom huma nisa 
u tfal – irid ikollhom aċċess għal akkomodazzjoni xierqa jew, jekk meħtieġ, 
għandhom jingħataw il-mezzi biex jiksbu akkomodazzjoni, kif jistipula 
l-Artikolu 13 tad-Direttiva dwar il-Protezzjoni Temporanja. Barra minn hekk, 
il-Karta tad-Drittijiet Fundamentali tal-UE (il-Karta) tipproteġi d-dritt għall-
assistenza għall-akkomodazzjoni, biex tiżgura eżistenza deċenti għal dawk 
kollha li ma għandhomx biżżejjed riżorsi (l-Artikolu 34).

Madankollu, f’diversi Stati Membri, għad hemm ostakli għall-provvista 
ta’ akkomodazzjoni xierqa u sikura. Dawn huma diffikultajiet b’mod 
partikolari biex isiru arranġamenti fit-tul, jiġi żgurat l-aċċess għall-assistenza 
għall-akkomodazzjoni u jiġu eżaminati b’mod sistematiku l-fornituri tal-
akkomodazzjoni privata. Is-sejbiet tal-istħarriġ tal-FRA tal-2022 Fleeing Ukraine 
jikkonfermaw dan: sitta minn kull 10 rispondenti, fiż-żmien tal-istħarriġ, 
kienu qed joqogħdu f’appartament jew dar privata. In-nuqqas ta’ privatezza 
(innutat minn 36 % tar-rispondenti) u n-nuqqas ta’ kamra kwieta/separata 
għat-tfal biex jistudjaw (innutat minn 23 % tar-rispondenti) ġew iddikjarati 
bħala problemi. Barra minn hekk, aktar minn nofs ir-rispondenti kellhom 
iħallsu għall-akkomodazzjoni tagħhom b’mod sħiħ jew parzjali.

L-OPINJONI 1.1 TAL-FRA
Minħabba l-ħtiġijiet partikolari tal-persuni spostati 
li jaħarbu mill-invażjoni Russa tal-Ukrajna, l-Istati 
Membri tal-UE għandhom, fejn possibbli, jippri-
joritizzaw is-sejbien ta’ akkomodazzjoni xierqa 
adattata għal skopijiet fit-tul. L-Istati Membri tal-
UE għandhom jivverifikaw li l-akkomodazzjoni 
privata hija affordabbli, sikura u xierqa, b’mod 
partikolari għan-nisa u għat-tfal. Dawk li joffru 
akkomodazzjoni għandhom jirċievu xi forma ta’ 
kumpens finanzjarju jew kumpens ieħor. 

Soluzzjonijiet ta’ akkomodazzjoni b’suċċess 
għall-persuni spostati mill-Ukrajna għandhom 
jinfurmaw ukoll strateġiji fit-tul biex jindirizzaw 
in-nuqqas ta’ akkomodazzjoni b’mod aktar ġenerali 
għall-applikanti għall-ażil f’ħafna Stati Membri. 
Il-gwida u l-appoġġ ipprovduti mill-aġenziji rile-
vanti tal-UE, bħall-FRA u l-Aġenzija tal-Unjoni Ew-
ropea għall-Ażil (EUAA, European Union Agency for 
Asylum), jistgħu jgħinu fl-implimentazzjoni ta’ tali 
miżuri b’mod li jirrispetta d-drittijiet fundamentali.

IMPLIKAZZJONIJIET TAL-GWERRA FL-UKRAJNA 
FUQ ID-DRITTIJIET FUNDAMENTALI GĦALL-UE

Skont l-Artikolu 12 tad-Direttiva dwar il-Protezzjoni Temporanja, il-leġiżlazzjoni 
nazzjonali ġenerali fl-Istati Membri applikabbli għar-remunerazzjoni, l-aċċess 
għas-sistemi tas-sigurtà soċjali relatati ma’ attivitajiet ta’ impjegati jew ta’ 
persuni li jaħdmu għal rashom u kundizzjonijiet oħra ta’ impjieg trid tapplika 
wkoll għall-benefiċjarji ta’ protezzjoni temporanja. L-Artikoli 1 u 31 tal-Karta 
jiggarantixxu d-drittijiet fundamentali għad-dinjità tal-bniedem u għal 
kundizzjonijiet tax-xogħol ġusti u xierqa.

Madankollu, b’mod ġenerali, żewġ terzi tar-rispondenti għall-istħarriġ tal-FRA 
tal-2022 Fleeing Ukraine li kellhom iżjed minn 16-il sena ma kinux jaħdmu bi 
ħlas fiż-żmien tal-istħarriġ. Fost dawk li kienu jaħdmu bi ħlas, tlieta minn kull 
għaxar rispondenti esperjenzaw xi forma ta’ sfruttament fuq ix-xogħol. Ir-
riċerka tal-passat tal-FRA sabet li dan il-ksur mhux dejjem jiġi kkastigat b’mod 
adegwat, u li d-Direttiva dwar Sanzjonijiet kontra Min Iħaddem tipproteġi biss 
lill-migranti f’sitwazzjoni irregolari kontra sfruttament sever fir-relazzjonijiet 
ta’ impjieg.

L-OPINJONI 1.2 TAL-FRA
L-Istati Membri għandhom jassistu lill-benefiċjarji 
ta’ protezzjoni temporanja biex isibu impjieg, ma’ 
impjegaturi reġistrati, adattat għall-kwalifiki u l-ħiliet 
tagħhom. Dan jista’ jitwettaq permezz tal-promozz-
joni ulterjuri tat-Talent Pool Pilot tal-UE, stabbilit 
min-Network Ewropew ta’ Kooperazzjoni tas-Servizzi 
tal-Impjiegi (EURES, European Employment Services 
Network) taħt l-Awtorità Ewropea tax-Xogħol (ELA, 
European Labour Authority). Dan il-proġett pilo-
ta jiffaċilita t-tlaqqigħ tal-ħiliet tal-benefiċjarji ta’ 
protezzjoni temporanja ma’ impjegaturi reġistrati. 
Sabiex il-persuni spostati jiġu protetti mir-riskju ta’ 
sfruttament fuq il-post tax-xogħol, l-ELA u l-ispet-
torati tax-xogħol tal-Istati Membri għandhom iżidu 
u jintensifikaw il-kooperazzjoni tagħhom, inkluż 
permezz ta’ spezzjonijiet konġunti f’setturi b’riskju 
għoli. L-ispezzjonijiet tax-xogħol għandhom jiġu im-
plimentati biex itejbu l-għoti ta’ informazzjoni u bħala 
opportunitajiet ta’ sensibilizzazzjoni, flimkien ma’ 
azzjonijiet ta’ monitoraġġ u infurzar li jikkonċernaw 
il-kundizzjonijiet tal-impjieg.

Skont l-Artikolu 14 tad-Direttiva dwar il-Protezzjoni Temporanja, l-Istati Membri 
tal-UE huma obbligati li jagħtu lit-tfal li jgawdu minn protezzjoni temporanja 
aċċess għall-edukazzjoni taħt l-istess kundizzjonijiet bħaċ-ċittadini tagħhom 
stess. Madankollu, ir-reġistrazzjoni fl-iskejjel ta’ tfal spostati mill-Ukrajna 
tkompli tkun baxxa minħabba nuqqas ta’ spazju fl-iskola, numri insuffiċjenti 
ta’ persunal jew ostakli tal-lingwa.

Kważi żewġ terzi tat-tfal spostati mill-Ukrajna jattendu l-edukazzjoni online 
pprovduta mill-awtoritajiet Ukreni, kif muri mis-sejbiet tal-istħarriġ tal-FRA 
tal-2022 Fleeing Ukraine. Aktar minn kwart ta’ dawk li għandhom bejn it-12 
u l-15-il sena nnutaw li r-raġuni ewlenija għaliex ma jattendux l-iskola hija 
minħabba li ma għandhomx post stabbli fejn jgħixu, u wieħed minn kull ħamsa 
indikaw dik li ma ġewx aċċettati fi skola bħala r-raġuni ewlenija.

L-istħarriġ tal-FRA tal-2022 Fleeing Ukraine kkonferma li nuqqas ta’ faċilitajiet 
għall-indukrar tat-tfal huwa wkoll ostaklu importanti għall-aċċess għall-
impjieg, b’mod partikolari għan-nisa, li jirrappreżentaw il-maġġoranza tal-
adulti spostati mill-Ukrajna.

L-OPINJONI 1.3 TAL-FRA
L-Istati Membri tal-UE għandhom isaħħu l-isforzi biex 
jiżguraw li t-tfal spostati mill-Ukrajna jiġu integrati 
fl-iskejjel ordinarji u fil-faċilitajiet għall-indukrar 
tat-tfal kmieni kemm jista’ jkun filwaqt li jitqiesu 
l-lingwa u l-kultura tagħhom. Għandha tingħata 
attenzjoni partikolari lit-tfal b’diżabilità, b’mod 
partikolari dawk li kienu qed jgħixu f’faċilitajiet is-
tituzzjonali, sabiex jiġi żgurat li l-ħtiġijiet speċifiċi 
tagħhom għall-aċċessibbiltà u l-appoġġ addizzjonali 
jiġu indirizzati kif xieraq. Din l-integrazzjoni tiffaċilita 
s-soċjalizzazzjoni tagħhom u żżid in-normalità fil-
ħajja tagħhom ta’ kuljum. Il-finanzjament nazzjonali 
u tal-UE għandu jintuża biex jiġu pprovduti lezzjoni-
jiet tal-lingwa, biex jiżdied l-għadd ta’ persunal u 
biex jiżdiedu l-kapaċitajiet tal-indukrar tat-tfal u 
tal-iskola.

Il-maġġoranza l-kbira tal-4 miljun persuna li ħarbu mill-gwerra Russa ta’ 
aggressjoni kontra l-Ukrajna li rreġistraw għal protezzjoni temporanja jew 
skemi ta’ protezzjoni nazzjonali simili fl-UE sa tmiem is-sena huma nisa – ħafna 
b’responsabbiltajiet għall-kura tat-tfal u/jew ta’ persuni akbar fl-età. Wieħed 
mill-ostakli ewlenin għall-aċċess għall-impjieg — flimkien ma’ għarfien 
insuffiċjenti tal-lingwa tal-pajjiż ospitanti — huwa r-responsabbiltajiet ta’ 
kura, skont is-sejbiet tal-istħarriġ tal-FRA tal-2022 Fleeing Ukraine. Madankollu, 
il-miżuri mill-Istati Membri tal-UE ma kkunsidrawx b’mod ugwali din il-
perspettiva tal-ġeneru u l-ħtiġijiet speċjali tan-nisa spostati.

Ir-riskji ta’ sfruttament sesswali ġew identifikati wkoll fl-UE kollha, b’numru ta’ 
każijiet irrapportati u investigati. L-Artikolu 20 (l-ugwaljanza quddiem il-liġi) 
u l-Artikolu 21 (in-nondiskriminazzjoni) tal-Karta tad-Drittijiet Fundamentali 
tal-UE jirrikjedu sforzi addizzjonali u azzjoni mmirata pożittiva mill-awtoritajiet 
nazzjonali biex jiżguraw aċċess ugwali mifrux għad-drittijiet u s-servizzi kollha 
offruti mid-Direttiva dwar il-Protezzjoni Temporanja għall-persuni spostati 
kollha li qed jaħarbu mill-gwerra.

L-OPINJONI 1.4 TAL-FRA
Peress li l-maġġoranza ta’ dawk li qed jaħarbu 
mill-invażjoni Russa tal-Ukrajna huma nisa – ħafna 
b’responsabbiltajiet għall-kura tat-tfal u/jew ta’ 
persuni akbar fl-età – l-għoti ta’ aċċess għal servizzi 
speċifiċi jeħtieġ li jkun sensittiv għall-ġeneru u 
mmirat. Is-servizzi jeħtieġ li jinkludu wkoll appoġġ 
għal dawk li esperjenzaw vjolenza u sfruttament 
sesswali. Għalkemm id-Direttiva dwar il-Protez-
zjoni Temporanja ġiet abbozzata b’mod newtrali 
għall-ġeneru, l-applikazzjoni mill-Istati Membri 
tal-UE tad-dispożizzjonijiet tagħha dwar l-aċċess 
għall-akkomodazzjoni, l-impjieg, l-edukazzjoni, 
il-kura tas-saħħa u s-servizzi ta’ protezzjoni soċjali 
ma għandhiex “ma tqisx il-kwistjonijiet tal-ġen-
eri”. Fl-isforzi tagħhom f’dan ir-rigward, l-Istati 
Membri għandhom jikkunsidraw li jfittxu l-appoġġ 
tal-aġenziji rilevanti tal-UE bħall-Istitut Ewropew 
għall-Ugwaljanza bejn is-Sessi (EIGE, European 
Institute for Gender Equality) u l-FRA.

Skont l-Artikolu 17 tad-Direttiva dwar il-Protezzjoni Temporanja, l-attivazzjoni 
tal-iskema ta’ protezzjoni temporanja għal persuni spostati li jkunu qed jaħarbu 
mill-gwerra kontra l-Ukrajna ma tipprevjenix lil dawk il-persuni milli jeżerċitaw 
id-dritt tagħhom li japplikaw għall-ażil. Madwar terz tar-rispondenti għall-
istħarriġ tal-FRA tal-2022 Fleeing Ukraine ppreżentaw applikazzjoni għall-ażil. 
Madankollu, il-proporzjon ta’ persuni li japplikaw għall-ażil ivarja fost l-Istati 
Membri tal-UE.

Persuni li jitilqu minn kunflitt u vjolenza jistgħu jkunu qed jaħarbu minn 
tali sitwazzjonijiet f’ċirkostanzi u b’ċerti karatteristiċi li jikkwalifikawhom 
bħala refuġjati jew benefiċjarji oħra ta’ protezzjoni internazzjonali skont 
l-acquis tal-UE dwar l-ażil. Il-Premessa 12 u l-Artikolu 3 (5) tad-direttiva t-tnejn 
jikkonfermaw li l-għoti ta’ protezzjoni temporanja ma jaffettwax il-prerogattiva 
tal-Istati Membri li jipprovdu status ta’ protezzjoni aktar favorevoli.

Il-gwerra fit-tul u l-impossibbiltà sussegwenti ta’ ritorn sikur anke meta 
tintemm il-gwerra jeħtieġu li l-Istati Membri jimplimentaw soluzzjonijiet 
dejjiema li jipproteġu lill-persuni spostati ladarba tiskadi l-protezzjoni 
temporanja estiża. Jekk soluzzjonijiet bħal dawn ma jiġux implimentati, il-
persuni spostati jirriskjaw li jispiċċaw fi stat ta’ inċertezza u mingħajr prospetti 
ta’ integrazzjoni awtosuffiċjenti fl-Istati Membri ospitanti tagħhom.

L-OPINJONI 1.5 TAL-FRA
L-Istati Membri għandhom jiżguraw li jiġu mobiliz-
zati toroq legali sinifikanti biex joffru tranżizzjoni 
bla xkiel minn status ta’ protezzjoni temporanja 
għal status ta’ protezzjoni ieħor skont id-dritt tal-
UE jew il-liġi nazzjonali, b’mod sostenibbli, ladarba 
tintemm l-iskema ta’ protezzjoni temporanja tal-
UE. L-użu ta’ status ta’ protezzjoni dejjiema, inkluż 
id-determinazzjoni tal-istatus ibbażat fuq il-grupp 
u l-mezzi li jwasslu għal residenza fit-tul, jenħtieġ 
li jkun appoġġat ukoll minn skemi ta’ appoġġ fi-
nanzjarju tal-UE biex jittaffew il-kostijiet fit-tul 
tal-integrazzjoni tal-persuni spostati mill-Ukrajna 
fis-soċjetajiet ospitanti.

IMPLIMENTAZZJONI U UŻU TAL-
KARTA FIL-LIVELL NAZZJONALI

L-istrateġija tal-Karta tal-UE għall-2020–2030 u 
l-konklużjonijiet relatati tal-Kunsill għall-2021 jibqgħu 
d-dokumenti ewlenin li jiggwidaw l-azzjoni rilevanti kemm 
fil-livell tal-UE kif ukoll f’dak nazzjonali. Fil-livell nazzjonali, 
il-proċedimenti tal-qorti komplew jirreferu għall-Karta 
u, xi drabi, anke l-proċeduri leġiżlattivi. Fir-rigward 
tal-kumplament, madankollu, l-użu tal-Karta jibqa’ limitat. 

Eżempji ta’ politiki ffokati fuq il-Karta fl-
amministrazzjonijiet nazzjonali, reġjonali u lokali 
għadhom diffiċli biex jinstabu. L-użu tal-fondi tal-UE 
huwa eċċezzjoni. Ir-Regolament dwar id-Dispożizzjonijiet 
Komuni jagħmel l-obbligu li l-Karta tiġi osservata espliċitu 
ħafna. Element prominenti ieħor tal-Karta fil-livell 
nazzjonali huwa relatat mal-punti fokali tal-Karta li 
għadhom kif inħatru fl-amministrazzjonijiet nazzjonali. 

L-istituzzjonijiet nazzjonali tad-drittijiet tal-bniedem 
fi Stati Membri magħżula pprovdew kontribut espert 
dwar il-Karta fi proċedimenti leġiżlattivi, amministrattivi 
jew ġudizzjarji. Madankollu, l-istituzzjonijiet nazzjonali 
tad-drittijiet tal-bniedem u s-soċjetà ċivili għad ma 
għandhomx il-kapaċità jew s-sensibilizzazzjoni biex 
jużaw il-Karta b’mod aktar attiv fil-ħidma tagħhom. 
Il-ħtieġa għal taħriġ ġudizzjarju kontinwu dwar il-
Karta tidher li qed tiġi rikonoxxuta dejjem aktar, u 
l-Kummissjoni Ewropea qed tiffinanzjaha.

Il-Karta tapplika fil-livelli federali, reġjonali u muniċipali. L-Istrateġija tal-Karta 
tal-UE għall-2020–2030 tenfasizza l-promozzjoni tal-applikazzjoni tal-Karta 
fil-livelli kollha. Madankollu, f’dan l-isfond, l-Istati Membri jidhru li ma 
għandhomx involviment strutturat fl-implimentazzjoni tal-istrateġija tal-Karta, 
bħal definizzjonijiet ta’ miri, stadji importanti u skedi ta’ żmien ċari. 

Eżempji tajbin ta’ użu regolari tal-Karta fil-livelli nazzjonali, reġjonali u lokali 
huma limitati. Dawn huma relatati l-aktar mal-monitoraġġ tal-użu tal-fondi 
tal-UE. Jidher li hemm nuqqas ta’ azzjoni integrata fil-livelli kollha tal-eżekuttiv, 
kif mitlub mill-Konklużjonijiet tal-Kunsill tal-2021 dwar it-tisħiħ tal-applikazzjoni 
tal-Karta. 

L-istess konklużjonijiet jinnotaw li l-punti fokali tal-Karta jistgħu jintużaw biex 
jippromwovu u jikkoordinaw il-bini tal-kapaċità, l-iskambju ta’ informazzjoni 
u s-sensibilizzazzjoni dwar il-Karta. Fi tmiem l-2022, 24 Stat Membru kienu 
diġà nnominaw punti fokali tal-Karta. L-Irlanda, Malta u s-Slovenja biss kienu 
għadhom fil-proċess. Madankollu, il-potenzjal tagħhom għall-kondiviżjoni tal-
għarfien u r-rwol ta’ koordinazzjoni tagħhom għad iridu jiġu żviluppati aktar. 

L-evidenza turi li s-sitwazzjoni hija aktar pożittiva fil-qasam tat-taħriġ, fejn it-
taħriġ speċifiku għall-Karta qed jiġi pprovdut dejjem aktar għall-professjonisti 
tal-ġustizzja. Madankollu, taħriġ simili għall-impjegati taċ-ċivil jidher li huwa 
disponibbli fi ftit Stati Membri. 

Is-sitwazzjoni hija agħar fil-livelli reġjonali u lokali. Il-Karta hija applikabbli 
bl-istess mod hemmhekk iżda t-taħriġ speċifiku għall-Karta jidher assenti. 
Ftit muniċipalitajiet biss jidhru li għandhom fokus speċifiku fuq id-drittijiet 
fundamentali, kif iddikjarat pereżempju mill-FRA fir-rapport Human rights 
cities in the EU: A framework for reinforcing rights locally. 

Ir-Regolament dwar Dispożizzjonijiet Komuni jinkludi kemm kundizzjonijiet 
abilitanti orizzontali (l-Artikolu 9(1)) kif ukoll kundizzjonijiet abilitanti tematiċi 
(l-Artikolu 15(1)), bħal dwar id-diżabilità u l-inklużjoni tar-Rom. Skont dak 
ir-regolament (l-Artikolu 8), l-Istati Membri jridu jorganizzaw u jimplimentaw 
sħubija komprensiva għall-implimentazzjoni tal-fondi rilevanti tal-UE, filwaqt 
li jibnu fuq l-approċċ ta’ governanza f’diversi livelli u jiżguraw l-involviment 
ta’ “organizzazzjonijiet mhux governattivi, u korpi responsabbli għall-
promozzjoni tal-inklużjoni soċjali, id-drittijiet fundamentali, id-drittijiet ta’ 
persuni b’diżabilità, l-ugwaljanza bejn il-ġeneri u n-nondiskriminazzjoni”. 
L-Istati Membri għandhom jieħdu miżuri biex jiżguraw li t-tfassil, 
l-implimentazzjoni, il-monitoraġġ u r-rieżami tal-fondi tal-UE jitwettqu 
f’kooperazzjoni mill-qrib mas-soċjetà ċivili u mal-partijiet ikkonċernati rilevanti 
l-oħra kollha, inkluż fil-livelli reġjonali u lokali.

Ftit Stati Membri biss bdew jieħdu miżuri biex jinfurzaw ir-Regolament dwar 
id-Dispożizzjonijiet Komuni f’konformità mal-Karta fl-2022. Dawn il-miżuri 
jvarjaw mill-adozzjoni ta’ linji gwida li jispjegaw l-obbligi tal-Karta meta jiġu 
implimentati l-fondi tal-UE għal azzjonijiet aktar konkreti, bħall-istabbiliment 
ta’ kumitati ta’ monitoraġġ u mekkaniżmi għall-ilmenti. Ir-rwol tal-NHRIs u 
tas-soċjetà ċivili f’dawn il-kumitati jvarja fost l-Istati Membri, minn irwol attiv 
fil-kontrolli ex ante tal-Karta tal-proġetti kollha u l-ipproċessar tal-ilmenti, 
permezz ta’ funzjoni konsultattiva, għal ebda rwol. 

Sfortunatament, s’issa Stat Membru wieħed biss ikkunsidra b’mod espliċitu 
l-Konvenzjoni tan-NU dwar id-Drittijiet ta’ Persuni b’Diżabilità fil-proċess 
ta’ monitoraġġ tal-konformità, għalkemm il-konvenzjoni hija vinkolanti fuq 
l-Istati Membri kollha tal-UE, u l-UE nnifisha. Dan jidher ukoll li ma jirrispettax 
il-prinċipju tal-integrazzjoni tal-persuni b’diżabilità, fl-Artikolu 26 tal-Karta.

L-OPINJONI 2.1 TAL-FRA
L-Istati Membri għandhom itejbu l-promozzjoni 
u l-għarfien tal-Karta fost il-livelli kollha tal-am-
ministrazzjoni nazzjonali, fi ħdan il-ġudikatura u 
fl-infurzar tal-liġi. Dan jista’ jinkludi l-kondiviżjoni 
tal-għarfien permezz tal-punt fokali tal-Karta, u 
attivitajiet ta’ taħriġ għall-prattikanti legali li jap-
plikaw il-liġi tal-UE fil-livelli nazzjonali, reġjonali 
u lokali. L-Istati Membri li għadhom ma ħatrux 
punti fokali tal-Karta għandhom jagħmlu dan 
u jinkoraġġixxu b’mod proattiv l-użu tar-riżorsi 
disponibbli, l-għodod ta’ taħriġ u l-materjal dwar 
il-Karta għall-bini tal-kapaċità u għall-finijiet ta’ 
kondiviżjoni tal-għarfien.

Il-muniċipalitajiet huma mistiedna jsiru “bliet 
tad-drittijiet tal-bniedem” u jintegraw il-Karta 
fl-attivitajiet kollha tagħhom. Huma mistiedna 
jużaw il-qafas tal-FRA għat-tisħiħ tad-drittijiet 
lokalment, li jinkludi għodod għall-integrazzjoni 
tal-istandards tad-drittijiet tal-bniedem – inkluża 
l-Karta – fil-ħidma tagħhom.

L-istituzzjonijiet tal-UE għandhom jagħmlu sforz 
addizzjonali biex jippromwovu l-Karta fil-livelli naz-
zjonali u subnazzjonali, permezz ta’ finanzjament 
immirat għall-Istati Membri, l-awtoritajiet lokali u 
reġjonali, u għall-multiplikaturi tal-għarfien, u billi 
jiġbru u jikkondividu l-aħjar prattiki dwar il-bini 
tal-kapaċità.

FRA OPINION 2.2 TAL-FRA
Sabiex jiġi żgurat ir-rispett sħiħ tal-Karta fl-impli-
mentazzjoni tal-fondi tal-Unjoni, l-Istati Membri 
għandhom jistabbilixxu kumitati ta’ monitoraġġ li 
jkunu inklużivi biżżejjed. Il-korpi pubbliċi b’mandat 
tad-drittijiet fundamentali, bħall-istituzzjonijiet 
nazzjonali għad-drittijiet tal-bniedem (NHRIs, na-
tional human rights institutions), u l-organizzazz-
jonijiet tas-soċjetà ċivili għandhom jiġu inklużi 
f’dawn il-kumitati u jkollhom mill-inqas irwol kon-
sultattiv formali. L-awtoritajiet kompetenti tal-Istati 
Membri għandhom jirrapportaw dwar l-għoti ta’ 
konsiderazzjoni dovuta lill-opinjonijiet tagħhom.

Sabiex l-NHRIs u s-soċjetà ċivili jkunu jistgħu jip-
parteċipaw b’mod effettiv fil-proċess ta’ monit-
oraġġ, l-Istati Membri għandhom jipprovdulhom 
biżżejjed finanzjament u taħriġ rilevanti.

F’konformità mar-Regolament dwar id-Dispożizz-
jonijiet Komuni, l-Istati Membri għandhom jiżguraw 
li l-kumitati ta’ monitoraġġ tagħhom jikkunsidraw, 
flimkien mal-konformità mal-Karta tad-Drittijiet 
Fundamentali, il-konformità mal-Konvenzjoni tan-
NU dwar id-Drittijiet ta’ Persuni b’Diżabilità, kif 
previst mir-Regolament dwar id-Dispożizzjonijiet 
Komuni.

Il-Parlament Ewropew u l-Kummissjoni Ewropea rrikonoxxew ir-rwol kruċjali 
tas-soċjetà ċivili fil-promozzjoni u l-protezzjoni tad-drittijiet minquxa fil-Karta. 
Sabiex jiġi żgurat li s-soċjetà ċivili tkun tista’ twettaq dan il-kompitu b’mod 
effettiv, irid jiġi stabbilit ambjent abilitanti.

L-evidenza tal-FRA turi li l-organizzazzjonijiet tas-soċjetà ċivili fl-UE kollha 
jiffaċċjaw sfidi fl-aċċess għall-finanzjament, il-protezzjoni mill-fastidju, it-
theddid u l-attakki, l-aċċess għall-ġustizzja, il-parteċipazzjoni fit-teħid ta’ 
deċiżjonijiet politiċi u l-komunikazzjoni mal-awtoritajiet pubbliċi. Diversi 
eżempji ta’ prattiki promettenti huma disponibbli fl-Istati Membri u huma 
relatati l-aktar ma’ opportunitajiet ta’ finanzjament u parteċipazzjoni mtejba.

Flimkien ma’ spazju ċiviku b’saħħtu, l-istrateġija tal-Karta tirreferi wkoll 
għar-rwol ewlieni tal-NHRIs. Hija tissottolinja li l-NHRIs “jimmonitorjaw 
l-applikazzjoni, l-implimentazzjoni u l-promozzjoni tal-Karta fuq il-post, 
jipprovdu informazzjoni u appoġġ lill-vittmi ta’ ksur tad-drittijiet fundamentali u 
jikkooperaw mal-istituzzjonijiet nazzjonali biex itejbu l-użu u s-sensibilizzazzjoni 
tagħhom dwar il-Karta.” Fi tmiem il-perjodu ta’ rapportar, 19-il Stat Membru 
kellhom NHRIs b’akkreditazzjoni tal-istatus A, erbgħa kellhom NHRIs bi status 
B, ir-Rumanija kellha wieħed bi status C, u ċ-Ċekja, l-Italja u Malta biss ma 
kellhomx NHRI akkreditat.

L-OPINJONI 2.3 TAL-FRA
Bħala parti mill-azzjoni tagħhom biex isaħħu l-appli-
kazzjoni tal-Karta tad-Drittijiet Fundamentali tal-UE u 
l-istat tad-dritt, l-istituzzjonijiet tal-UE u l-Istati Membri 
għandhom isaħħu l-atturi rilevanti kollha fis-sistemi 
nazzjonali tad-drittijiet tal-bniedem. Dan jinkludi 
monitoraġġ regolari tal-ispazju ċiviku, bl-involviment 
mill-qrib tal-atturi tas-soċjetà ċivili u difensuri oħra 
tad-drittijiet tal-bniedem, abbażi tad-data miġbura 
mill-FRA.

L-Istati Membri għandhom jieħdu miżuri biex jiżgu-
raw investigazzjonijiet u sanzjonijiet xierqa fuq dawk 
li jattakkaw, jagħtu fastidju jew jheddu lid-difensuri 
tad-drittijiet tal-bniedem.

L-Istati Membri u l-UE għandhom ikomplu jiffinanzjaw 
il-kapaċità operazzjonali għas-soċjetà ċivili li tinkludi 
taħriġ speċifiku dwar il-Karta. L-Istati Membri huma 
mistiedna wkoll jużaw il-programm dwar iċ-Ċittadini, 
l-Ugwaljanza, id-Drittijiet u l-Valuri biex jiffinanzjaw 
it-taħriġ relatat mal-Karta u jagħmlu użu mill-għodod 
disponibbli żviluppati mill-FRA u minn istituzzjonijiet 
oħra.

L-Istati Membri għandhom jiżguraw li l-livelli differenti 
tal-gvern jikkomunikaw u jikkooperaw mad-difensuri 
tad-drittijiet u mal-organizzazzjonijiet tas-soċjetà ċivili.

L-Istati Membri għandhom jiżguraw li l-NHRIs u l-atturi 
tas-soċjetà ċivili jaħdmu f’ambjent abilitanti fejn il-fun-
zjonament tagħhom jiġi żgurat b’riżorsi operazzjonali 
adegwati. Fejn l-NHRIs kompletament indipenden-
ti għadhom ma jeżistux, l-Istati Membri għandhom 
jistabbiluhom.

3
UGWALJANZA U NONDISKRIMINAZZJONI

L-adozzjoni tad-Direttiva dwar it-Trattament Ugwali 
ilha pendenti sa mill-2008. Il-qafas legali dwar 
ir-reati ta’ mibegħda u d-diskors ta’ mibegħda 
għadu ma jipprovdix protezzjoni suffiċjenti għal 
persuni leżbjani, gay, bisesswali, transġeneru 
u intersesswali (LGBTI). Fl-2022, il-Kummissjoni 
Ewropea pproponiet leġiżlazzjoni mmirata lejn 
it-tisħiħ tal-mandat u l-indipendenza tal-korpi tal-
ugwaljanza. 

Saru sforzi biex jiġu promossi d-drittijiet tal-persuni 
leżbjani, gay, bisesswali, trans, mhux binarji, 
intersesswali u queer (LGBTIQ) fil-livell tal-UE 
u dak nazzjonali, b’mod partikolari fir-rigward 
tal-istatus tal-familja u l-istat ta’ ġenitur. Kien 
hemm xi żviluppi fl-UE kollha biex ikopru raġunijiet 
addizzjonali ta’ diskriminazzjoni, bħall-istatus 
soċjoekonomiku, l-istatus tas-saħħa u d-dehra 
fiżika.

Id-diskriminazzjoni fuq firxa ta’ raġunijiet tippersisti fl-UE kollha. L-Artikolu 21 
tal-Karta tad-Drittijiet Fundamentali tal-UE jipprojbixxi diskriminazzjoni bbażata 
fuq kwalunkwe raġuni bħall-ġeneru, ir-razza, il-kulur, l-oriġini etnika jew 
soċjali, il-karatteristiċi ġenetiċi, il-lingwa, ir-reliġjon jew it-twemmin, l-opinjoni 
politika jew kwalunkwe opinjoni oħra, is-sħubija f’minoranza nazzjonali, il-
proprjetà, it-twelid, id-diżabilità, l-età jew l-orjentazzjoni sesswali. Madankollu, 
skont il-liġi sekondarja tal-Unjoni, xi wħud mill-karatteristiċi protetti stabbiliti 
fl-Artikolu 19 tat-TFUE – il-ġeneru u l-oriġini razzjali jew etnika – għandhom 
aktar protezzjoni minn oħrajn – bħar-reliġjon jew it-twemmin, l-età, id-diżabilità 
u l-orjentazzjoni sesswali. Dan iwassal għal ġerarkija artifiċjali ta’ bażijiet, li 
tillimita l-firxa u l-kamp ta’ applikazzjoni tal-protezzjoni kontra d-diskriminazzjoni 
fil-livell tal-UE. Id-Direttiva proposta dwar it-Trattament Ugwali tnaqqas dan 
id-distakk, iżda l-unanimità fil-Kunsill meħtieġa biex tiġi adottata l-proposta 
tal-Kummissjoni tal-2008 għadha ma ntlaħqitx. 

Din is-sena rat tentattivi mġedda biex jinkiser l-istaġnar f’dan l-istrument 
kruċjali, b’mod partikolari sejħiet għall-adozzjoni mgħaġġla tiegħu mill-Kumitat 
Ekonomiku u Soċjali Ewropew u fir-riżoluzzjonijiet tal-Parlament Ewropew.

L-OPINJONI 3.1 TAL-FRA
L-UE u l-Istati Membri tagħha għandhom ikomplu 
jesploraw it-toroq kollha possibbli biex jipprovdu 
protezzjoni komprensiva u konsistenti kontra 
d-diskriminazzjoni għal raġunijiet ta’ reliġjon jew 
twemmin, diżabilità, età jew orjentazzjoni sesswali 
fl-oqsma ewlenin kollha tal-ħajja.

Il-korpi tal-ugwaljanza jippromwovu t-trattament ugwali billi jinfurzaw 
l-applikazzjoni tal-liġi tal-UE kontra d-diskriminazzjoni. L-evidenza tal-FRA 
turi b’mod konsistenti li l-inċidenti ta’ diskriminazzjoni rarament jinġiebu 
għall-attenzjoni tal-awtoritajiet kompetenti stabbiliti biex jgħinu fl-iżgurar 
tal-aċċess għall-ġustizzja għall-vittmi kollha ta’ diskriminazzjoni fuq bażi 
ugwali.

Il-kompiti ewlenin tal-korpi tal-ugwaljanza jinkludu l-għoti ta’ assistenza lill-
vittmi ta’ diskriminazzjoni fl-insegwiment tal-ilmenti tagħhom, il-monitoraġġ 
tad-diskriminazzjoni u r-rapportar dwarha, u s-sensibilizzazzjoni dwar id-
drittijiet tan-nies. Minkejja l-ħidma essenzjali tagħhom, il-korpi tal-ugwaljanza 
jkomplu jiffaċċjaw diversi sfidi relatati mal-indipendenza, il-mandati u 
s-setgħat tagħhom, kif ukoll man-nuqqas ta’ riżorsi umani, finanzjarji u tekniċi 
adegwati, u l-kapaċità limitata li jikkontribwixxu għall-iżvilupp tal-politika. 
L-implimentazzjoni effettiva tal-leġiżlazzjoni eżistenti dwar l-ugwaljanza 
teħtieġ strutturi u mekkaniżmi b’saħħithom u indipendenti biex jissaħħaħ 
ir-rispett lejn il-liġi, kif ukoll biex tiżdied il-fiduċja tal-pubbliku fil-korpi bil-
kompitu li jiżguraw u jippromwovu l-valur tal-ugwaljanza. 

F’dan ir-rigward, ir-rwol ta’ korpi effettivi tal-ugwaljanza huwa kruċjali. Dan 
huwa enfasizzat fil-proposti leġiżlattivi tal-Kummissjoni biex jissaħħu l-korpi 
tal-ugwaljanza, li għandhom l-għan li jiżguraw l-indipendenza, ir-riżorsi u 
s-setgħat tagħhom, sabiex ikunu jistgħu jipproteġu lill-vittmi u jipprevjenu 
d-diskriminazzjoni b’mod aktar effettiv.

Fl-2022, għadd ta’ Stati Membri ħadu passi biex jippromwovu d-drittijiet 
fundamentali tal-persuni leżbjani, gay, bisesswali, transġeneru, intersesswali 
u queer+ (LGBTIQ+) billi introduċew bidliet legali u miżuri ta’ politika f’oqsma 
bħall-istatus ta’ familji tal-istess sess, l-adozzjoni u l-istat ta’ ġenitur; proċeduri 
simplifikati għar-rikonoxximent tal-ġeneru abbażi tal-awtodeterminazzjoni; 
u l-prevenzjoni u l-ikkastigar tad-diskors ta’ mibegħda u r-reati ta’ mibegħda. 
F’diversi Stati Membri, fejn il-qafas leġiżlattiv kien inadegwat, il-qrati wittew 
it-triq għal żviluppi leġiżlattivi jew żguraw l-infurzar xieraq tagħhom.

Ċerti Stati Membri introduċew miżuri legali u ta’ politika li jipperikolaw id-dritt 
fundamentali għal trattament ugwali ta’ persuni LGBTIQ+. Dak għandu impatt 
tanġibbli fuq iż-żieda fl-ostilità u l-vjolenza kontra l-komunità LGBTI, u fil-
biża’ fosthom, fost il-familji tagħhom u ċittadini oħra li jiffaċċjaw repressjoni 
talli jappoġġaw l-ugwaljanza. Id-diskors ta’ mibegħda huwa fenomenu 
partikolarment inkwetanti, peress li jkompli jistiga d-diskriminazzjoni. Fl-istess 
ħin, il-ġbir regolari tad-data dwar l-ugwaljanza tal-orjentazzjoni sesswali, 
l-identità tal-ġeneru, l-espressjoni tal-ġeneru u l-karatteristiċi tal-ġeneru 
(SOGIESC) għadu rari fil-biċċa l-kbira tal-Istati Membri.

L-OPINJONI 3.2 TAL-FRA
L-UE u l-Istati Membri tal-UE għandhom jiżguraw li 
l-korpi tal-ugwaljanza jkunu jistgħu jiksbu l-poten-
zjal sħiħ tagħhom u jikkontribwixxu b’mod effettiv 
għall-infurzar tad-direttivi kollha dwar l-ugwaljanza. 
Dan jinvolvi li jiġi żgurat li l-korpi tal-ugwaljanza 
jingħataw mandati wesgħin biżżejjed u li jiġu allokati 
riżorsi umani, finanzjarji u tekniċi adegwati biex 
iwettqu l-kompiti statutorji kollha tagħhom b’mod 
effettiv u indipendenti. 

L-UE għandha tiżgura l-adozzjoni fil-pront taż-żewġ 
proposti leġiżlattivi tal-Kummissjoni biex tistabbilixxi 
standards vinkolanti għall-korpi tal-ugwaljanza 
fl-Unjoni sabiex tippromwovi t-trattament ugwali 
u tiġġieled id-diskriminazzjoni għar-raġunijiet kollha 
fl-oqsma stabbiliti mid-Direttivi dwar l-Ugwaljanza.

L-OPINJONI 3.3 TAL-FRA
L-Istati Membri tal-UE huma mħeġġa jkomplu jadot-
taw u jimplimentaw miżuri speċifiċi (inklużi pjanijiet 
ta’ azzjoni nazzjonali dwar l-ugwaljanza tal-LGBTIQ 
+) biex jiżguraw li l-persuni leżbjani, gay, bisesswa-
li, trans, mhux binarji, intersesswali u queer ikunu 
jistgħu jgawdu bis-sħiħ id-drittijiet fundamentali 
tagħhom. Meta jagħmlu dan, l-Istati Membri għand-
hom iqisu kif xieraq il-Linji Gwida għal Strateġiji 
u Pjanijiet ta’ Azzjoni għat-Tisħiħ tal-Ugwaljanza 
tal-LGBTIQ, imħejjija mis-Sottogrupp dwar l-Ugwal-
janza tal-LGBTIQ u approvati mill-Grupp ta’ Livell 
Għoli dwar in-nondiskriminazzjoni, l-ugwaljanza u 
d-diversità.

L-Istati Membri tal-UE huma mħeġġa jiġbru u jużaw 
b’mod regolari data dwar l-ugwaljanza ta’ SOGIESC 
biex jiżviluppaw politika bbażata fuq l-evidenza u 
risponsi legali. 

L-Istati Membri għandhom jieħdu l-miżuri xierqa 
kollha biex jiġġieldu b’mod effettiv id-diskors ta’ 
mibegħda u jindirizzaw l-impatt dannuż ta’ dikjarazz-
jonijiet omofobiċi u transfobiċi magħmula f’dibattiti 
pubbliċi, kampanji politiċi u fil-midja, u fuq l-internet.

“Diskriminazzjoni intersezzjonali” tiddeskrivi sitwazzjoni li fiha diversi raġunijiet 
joperaw u jinteraġixxu ma’ xulxin fl-istess ħin b’tali mod li huma inseparabbli 
u jipproduċu tipi speċifiċi ta’ diskriminazzjoni. Il-prattikanti f’dan il-qasam 
jirrikonoxxu li l-indirizzar tad-diskriminazzjoni mill-perspettiva ta’ raġuni unika 
jonqos milli juri d-diversità ta’ kif in-nies jesperjenzaw diskriminazzjoni fil-
ħajja tagħhom ta’ kuljum. Madankollu, id-dritt tal-UE għadu ma jipproteġix 
b’mod sħiħ lin-nies mid-diskriminazzjoni intersezzjonali.

Equinet indika l-ħtieġa li tiġi estiża l-lista ta’ raġunijiet ta’ diskriminazzjoni biex 
tinkludi l-oriġini soċjali u/jew l-istatus soċjoekonomiku, l-istatus tal-familja, 
il-wirt ġenetiku, l-istatus tas-saħħa, id-dehra fiżika, eċċ.

L-OPINJONI 3.4 TAL-FRA
L-UE u l-Istati Membri għandhom jikkunsidraw 
l-inklużjoni ta’ diskriminazzjoni intersezzjonali 
fil-leġiżlazzjoni applikabbli.

4
RAZZIŻMU, KSENOFOBIJA 
U INTOLLERANZA RELATATA

Id-diskriminazzjoni bbażata fuq l-oriġini razzjali jew etnika, ir-reati motivati mill-preġudizzju 
u d-diskors razzist baqgħu mifruxa fl-2022. L-evidenza turi indikazzjonijiet ta’ razziżmu 
sistemiku, inkluż fi ħdan l-infurzar tal-liġi. L-aggressjoni tar-Russja kontra l-Ukrajna wasslet 
għal istanzi emerġenti ta’ diskors ta’ mibegħda u attakki vjolenti f’xi Stati Membri tal-UE.

Il-Kummissjoni Ewropea kompliet proċeduri ta’ ksur kontra 12-il Stat Membru talli ma 
inkorporawx b’mod sħiħ jew preċiż id-Deċiżjoni Qafas dwar ir-Razziżmu u l-Ksenofobija 
fil-liġi nazzjonali. Fl-istess ħin, diversi Stati Membri emendaw il-leġiżlazzjoni tagħhom biex 
jikkriminalizzaw ir-reati ta’ mibegħda u d-diskors ta’ mibegħda. Il-Parlament Ewropew 
ħeġġeġ ukoll lill-Istati Membri biex jiżguraw l-implimentazzjoni sħiħa u l-monitoraġġ effettiv 
tad-Direttiva dwar l-Ugwaljanza Razzjali.

Il-Kummissjoni Ewropea appellat lill-Istati Membri biex jadottaw pjanijiet ta’ azzjoni 
nazzjonali kontra r-razziżmu sa tmiem l-2022, kif jipprevedu l-Pjan ta’ Azzjoni tal-UE Kontra 
r-Razziżmu u l-Istrateġija tal-UE dwar il-Ġlieda kontra l-Antisemitiżmu u s-Sostenn tal-Ħajja 
Lhudija. Madwar nofshom biss għamlu dan. Xi Stati Membri għamlu sforzi mmirati biex 
jiffaċilitaw ir-rapportar ta’ inċidenti razzisti; huma saħħew l-aċċess tal-vittmi għall-appoġġ, 
il-protezzjoni u l-ġustizzja.

Id-Deċiżjoni Qafas dwar ir-Razziżmu u l-Ksenofobija (2008/913/ĠAI) tistabbilixxi 
approċċ tad-dritt kriminali komuni għal ċerti forom ta’ razziżmu u ta’ ksenofobija 
li jsarrfu f’diskors ta’ mibegħda u f’reati ta’ mibegħda. Il-Kummissjoni Ewropea 
kompliet proċeduri ta’ ksur kontra 12-il Stat Membru li ma kinux inkorporaw 
b’mod sħiħ u korrett id-deċiżjoni qafas fil-liġi nazzjonali. Fl-istess ħin, diversi 
Stati Membri emendaw il-kodiċijiet kriminali tagħhom biex jikkriminalizzaw 
ir-reati ta’ mibegħda u d-diskors ta’ mibegħda u ħadu miżuri biex jiffaċilitaw 
ir-rapportar ta’ inċidenti razzisti.

Ir-razziżmu kompla joħloq sfidi serji fl-UE kollha fl-2022. Ir-reati ta’ mibegħda 
razzisti u l-inċidenti tad-diskors ta’ mibegħda ppersistew, kif turi d-data 
uffiċjali u mhux uffiċjali. Barra minn hekk, il-korpi internazzjonali u nazzjonali 
tad-drittijiet tal-bniedem qajmu tħassib dwar ir-rata dejjem tikber ta’ diskors 
ta’ mibegħda online, u spiss mill-midja jew mill-politiċi, immirati lejn il-Lhud, 
il-Musulmani, il-migranti u l-minoranzi etniċi. 

L-Artikolu 21 tal-Karta tad-Drittijiet Fundamentali tal-UE jipprojbixxi kwalunkwe 
diskriminazzjoni abbażi ta’ oriġini etnika jew razza. Bl-istess mod, id-Direttiva 
dwar l-Ugwaljanza Razzjali (2000/43/KE) tipprojbixxi kwalunkwe 
diskriminazzjoni fuq bażi ta’ oriġini etnika jew razzjali fl-aċċess għall-
edukazzjoni; għall-impjiegi; u għas-servizzi, inkluż l-akkomodazzjoni u l-kura 
tas-saħħa. Numru ta’ Stati Membri għadhom ma jimplimentawx id-
dispożizzjonijiet tad-direttiva b’mod sħiħ, hekk kif juru r-rapporti ta’ korpi 
nazzjonali ta’ monitoraġġ tad-drittijiet tal-bniedem.

Il-Kummissjoni kompliet proċeduri ta’ ksur kontra tliet Stati Membri li 
ddiskriminaw kontra tfal Rom fl-edukazzjoni. Fl-2022, il-minoranzi etniċi, 
inklużi l-migranti, komplew jesperjenzaw id-diskriminazzjoni f’oqsma differenti 
tal-ħajja, kif jiżvelaw sejbiet ta’ stħarriġ u tal-ittestjar tad-diskriminazzjoni.

Fid-dawl tal-evidenza persistenti ta’ razziżmu sistemiku, il-korpi Ewropej 
u internazzjonali appellaw għal sforzi mmirati biex jindirizzaw ir-razziżmu 
evidenzjat fi żvantaġġi politiċi u soċjali usa’ għal dawk b’oriġini ta’ minoranza 
razzjali u etnika.

L-OPINJONI 4.1 TAL-FRA
L-Istati Membri tal-UE għandhom jittrasponu u 
japplikaw b’mod sħiħ u korrett id-dispożizzjoni-
jiet tad-Deċiżjoni Qafas tal-Kunsill dwar il-Ġlieda 
kontra r-Razziżmu u l-Ksenofobija. Dan jinkludi 
l-Istati Membri li jieħdu l-miżuri biex jiżguraw li 
motiv razzist jew ksenofobiku jitqies bħala ċirk-
ustanza aggravanti jew, inkella, li l-qrati jistgħu 
jikkunsidraw tali motiv meta jiddeterminaw il-pieni.

L-OPINJONI 4.2 TAL-FRA
L-Istati Membri tal-UE għandhom itejbu b’mod 
sinifikanti l-effettività tal-miżuri u l-arranġamenti 
istituzzjonali tagħhom għall-applikazzjoni sħiħa 
tad-dispożizzjonijiet tad-Direttiva dwar l-Ug-
waljanza Razzjali, b’mod partikolari fir-rigward 
tas-sanzjonijiet effettivi, proporzjonati u dissważivi 
f’każ ta’ ksur tal-obbligi kif meħtieġ mid-Direttiva 
dwar l-Ugwaljanza Razzjali. L-Istati Membri huma 
mħeġġa jintensifikaw l-isforzi għall-ġlieda kontra 
r-razziżmu fil-manifestazzjonijiet kollha tiegħu, 
inkluż ir-razziżmu sistemiku.

Fil-Konferenza Dinjija tan-NU kontra r-Razziżmu, l-Istati Membri impenjaw 
ruħhom għal sforzi msaħħa fil-ġlieda kontra r-razziżmu. Wieħed u għoxrin 
sena wara, l-istat ta’ implimentazzjoni fl-UE mhux biżżejjed. 

Is-sejħa biex jiġu adottati pjanijiet ta’ azzjoni nazzjonali kontra r-razziżmu 
sa tmiem l-2022, kif jipprevedu l-Pjan ta’ Azzjoni tal-UE Kontra r-Razziżmu u 
l-Istrateġija tal-UE dwar il-Ġlieda kontra l-Antisemitiżmu u s-Sostenn tal-Ħajja 
Lhudija, intlaħqet biss f’nofs triq. Sal-aħħar tal-2022, madwar nofs l-Istati 
Membri kellhom fis-seħħ pjanijiet ta’ azzjoni kontra r-razziżmu ddedikati 
jew miżuri integrati, u 15 jew kellhom strateġija ta’ antisemitiżmu awtonoma 
jew inkella inkorporaw l-antisemitiżmu fi strateġiji usa’. F’xi pajjiżi, saru sforzi 
mmirati fil-livelli lokali u reġjonali, li jirriflettu fehim akbar li r-razziżmu għandu 
jiġi indirizzat fil-livelli kollha u permezz ta’ approċċ ikkoordinat u parteċipattiv.

L-OPINJONI 4.3 TAL-FRA
L-Istati Membri tal-UE huma mħeġġa jiżviluppaw 
mill-aktar fis pjanijiet ta’ azzjoni nazzjonali jew 
strateġiji ddedikati għall-ġlieda kontra r-razziżmu, 
id-diskriminazzjoni razzjali, l-antisemitiżmu, il-kse-
nofobija u l-intolleranza relatata. Biex jappoġġaw u 
jirriflettu l-isforzi nazzjonali fuq il-post, il-politiki naz-
zjonali għandhom jissarrfu f’miżuri u azzjoni konkreti 
fil-livelli reġjonali u lokali. L-Istati Membri għand-
hom jiżguraw li, meta jiżviluppaw, jimplimentaw u 
jimmonitorjaw pjanijiet ta’ azzjoni nazzjonali kontra 
r-razziżmu, l-azzjonijiet kollha jiġu infurmati minn 
approċċ parteċipatorju u jkunu infurmati minn data 
affidabbli dwar l-ugwaljanza u jkunu bbażati fuqha.

Il-korpi Ewropej u internazzjonali appellaw għal azzjoni biex jiġi indirizzat 
ir-razziżmu fl-imġiba tal-infurzar tal-liġi u t-tfassil ta’ profili diskriminatorji. 
Tali attitudnijiet jikkontradixxu l-prinċipji tal-Konvenzjoni Internazzjonali dwar 
l-Eliminazzjoni tal-Forom Kollha ta’ Diskriminazzjoni Razzjali u standards 
internazzjonali oħrajn, inklużi dawk inkorporati fil-Konvenzjoni Ewropea dwar 
id-Drittijiet tal-Bniedem u fil-ġurisprudenza relatata tal-Qorti Ewropea tad-
Drittijiet tal-Bniedem, kif ukoll fil-Karta tad-Drittijiet Fundamentali tal-UE. 
Ir-rakkomandazzjonijiet tal-Kummissjoni Ewropea kontra r-Razziżmu u 
l-Intolleranza jenfasizzaw ukoll l-obbligu pożittiv fuq il-pulizija biex jiġġieldu 
r-razziżmu u d-diskriminazzjoni razzjali.

Fl-2022, każijiet ta’ vjolenza mill-pulizija setgħu kienu jinvolvu diskriminazzjoni 
razzjali u ksenofobika. Is-sena rat ukoll evidenza ta’ tfassil ta’ profili etniċi 
illegali. Inċidenti razzisti u tfassil ta’ profili etniċi illegali jagħmlu ħsara lill-fiduċja 
fl-awtoritajiet, u jistgħu jwasslu għal nuqqas ta’ rapportar ta’ reati u reżistenza 
għall-awtorità pubblika. L-Istati Membri komplew jinvestu f’taħriġ għall-
uffiċjali tal-infurzar tal-liġi dwar id-drittijiet tal-bniedem u kontra r-razziżmu.

L-OPINJONI 4.4 TAL-FRA
L-Istati Membri tal-UE huma mħeġġa jżidu t-taħriġ 
tal-uffiċjali tal-infurzar tal-liġi. Għandhom iżidu wkoll 
il-valutazzjoni tas-salvagwardji eżistenti kontra 
r-razziżmu, inkluż billi jintroduċu sistemi robusti ta’ 
rieżami tal-prestazzjoni. L-Istati Membri għandhom 
jiżguraw li l-każijiet ta’ vjolenza mill-pulizija kontra 
l-migranti u l-minoranzi etniċi jiġu investigati ma-
lajr u b’mod indipendenti u li l-vittmi jiġu assistiti 
fir-rapportar ta’ mġiba ħażina tal-pulizija.

L-awtoritajiet tal-infurzar tal-liġi għandhom joħorġu 
gwida speċifika, prattika u lesta għall-użu kontra 
t-tfassil diskriminatorju ta’ profili etniċi minn uffiċjali 
tal-pulizija li jeżerċitaw dmirijiethom. Tali gwida 
għandha tiġi inkluża fi proċeduri operattivi standard u 
f’kodiċijiet ta’ kondotta u għandha tiġi kkomunikata 
sistematikament lill-uffiċjali tal-ewwel linja.

5
UGWALJANZA U INKLUŻJONI TAR-ROM

Sal-2022, il-biċċa l-kbira tal-Istati Membri tal-UE żviluppaw pjanijiet ta’ azzjoni u bdew 
jimplimentaw l-oqfsa strateġiċi nazzjonali tagħhom biex jilħqu l-miri tal-2030 tal-qafas 
strateġiku tal-UE dwar ir-Rom għall-ugwaljanza, għall-inklużjoni u għall-parteċipazzjoni. 
Matul is-sena, il-biċċa l-kbira tal-Istati Membri abbozzaw ukoll il-pjanijiet ta’ azzjoni 
nazzjonali għall-implimentazzjoni effettiva tal-garanzija għat-tfal, li fihom diversi Stati 
Membri jiffukaw fuq it-tisħiħ tal-edukazzjoni u l-inklużjoni tat-tfal Rom. 

Il-FRA ppreżentat ir-riżultati tal-istħarriġ dwar ir-Rom li sar fl-2021. Is-sejbiet tagħha 
juru ftit li xejn progress jew l-ebda progress mill-aħħar stħarriġ fl-2016 fil-ġlieda kontra 
l-antiżingariżmu, u fl-aċċess ugwali għall-edukazzjoni, l-impjiegi, l-akkomodazzjoni u 
s-saħħa.

Fl-2022, id-drittijiet fundamentali tar-Rom u tat-Travellers kienu għadhom ma humiex 
rispettati bis-sħiħ. L-antiżingariżmu, id-diskriminazzjoni, il-faqar u l-esklużjoni soċjali, 
kif ukoll ir-reati ta’ mibegħda u d-diskors ta’ mibegħda, għadhom jaffettwaw għadd 
sproporzjonat ta’ Rom u ta’ Travellers fl-UE kollha. Inċidenti fatali ta’ vjolenza mill-pulizija 
ma’ vittmi Rom fl-2022 jindikaw li r-razziżmu istituzzjonali fl-infurzar tal-liġi jeħtieġ li jiġi 
indirizzat.

Id-data tal-istħarriġ tal-FRA dwar ir-Rom ippubblikata fl-2022 turi li proporzjon 
kbir tar-Rom jgħixu f’akkomodazzjoni inaċċettabbli, segregati u neqsin mill-
faċilitajiet l-aktar bażiċi, spiss mingħajr aċċess għal ilma tal-vit nadif. 

F’Ottubru 2022, ir-riżoluzzjoni tal-Parlament Ewropew dwar is-sitwazzjoni 
tal-persuni Rom li jgħixu f’insedjamenti fl-UE kollha appellat lill-Kummissjoni 
u lill-Istati Membri biex jindirizzaw b’mod urġenti s-sitwazzjoni tal-persuni 
Rom li jgħixu f’insedjamenti b’mod komprensiv u effettiv, b’politiki xierqa 
fuq perjodu qasir u fit-tul appoġġati minn finanzjament suffiċjenti tal-UE u 
nazzjonali. Il-Parlament Ewropew jenfasizza wkoll f’din ir-riżoluzzjoni li tali 
kundizzjonijiet katastrofiċi, kif ukoll l-impatt psikoloġiku u soċjoloġiku negattiv 
tas-segregazzjoni, mhux biss jaffettwaw lin-nies li jgħixu fl-insedjamenti, iżda 
għandhom ukoll impatt fuq il-komunità usa’.

L-OPINJONI 5.1 TAL-FRA
L-Istati Membri għandhom jieħdu miżuri urġenti 
biex jipprovdu lir-Rom kollha li jgħixu f’insedjamenti 
segregati f’kundizzjonijiet ta’ deprivazzjoni ta’ ak-
komodazzjoni severa b’aċċess għal akkomodazzjoni 
deċenti li tkun aċċessibbli, affordabbli, ambjental-
ment sikura, tajba għas-saħħa u desegregata. 

Sabiex jinkiseb dan, huma għandhom jagħmlu użu 
mill-fondi disponibbli tal-UE, kif previst fl-Artiko-
lu 3 tar-Regolament (UE) 2021/1058 dwar il-Fond 
Ewropew għall-Iżvilupp Reġjonali u dwar il-Fond 
ta’ Koeżjoni, objettiv speċifiku (iii) il-promozzjo-
ni tal-inklużjoni soċjoekonomika ta’ komunitaji-
et emarġinati, unitajiet domestiċi b’introjtu baxx 
u gruppi żvantaġġati, inklużi persuni bi bżonnijiet 
speċjali, permezz ta’ azzjonijiet integrati, inklużi 
l-akkomodazzjoni u s-servizzi soċjali.

Ir-rakkomandazzjoni tal-Kunsill tal-UE tal-2021 dwar l-ugwaljanza, l-inklużjoni 
u l-parteċipazzjoni tar-Rom (2021/C 93/01) tenfasizza l-ħtieġa li l-Istati Membri 
jżidu l-parteċipazzjoni sinifikanti min-nies Rom u l-konsultazzjoni magħhom. 
Il-Monitor Ċivili tar-Rom tal-2022 irrikonoxxa li l-intensità u l-kwalità tal-
parteċipazzjoni tar-Rom u tal-NGOs fit-tħejjija tal-oqfsa strateġiċi nazzjonali 
tar-Rom u tal-pjanijiet ta’ azzjoni nazzjonali tjiebu meta mqabbla mal-passat. 
Madankollu, l-involviment attiv tal-parteċipazzjoni tas-soċjetà ċivili huwa 
kompletament nieqes f’diversi Stati Membri, u ftit Stati Membri biss bdew 
fuq pjattaformi tar-Rom sostenibbli u rappreżentattivi b’mod wiesa’ u biex 
jibnu l-kapaċità fost is-soċjetà ċivili tar-Rom biex jiżguraw parteċipazzjoni 
sħiħa fil-livelli kollha. 

L-OPINJONI 5.2 TAL-FRA
L-Istati Membri huma mħeġġa jistabbilixxu pjatta-
formi u jibnu l-kapaċità fost is-soċjetà ċivili tar-Rom 
inklużi n-nisa, it-tfal u ż-żgħażagħ. L-Istati Membri 
għandhom jikkunsidraw prattiki promettenti f’pajjiżi 
oħra tal-UE u jagħmlu użu sħiħ mill-fondi tal-UE 
biex jistabbilixxu pjattaformi għall-kooperazzjoni 
mal-organizzazzjonijiet tas-soċjetà ċivili u l-partijiet 
ikkonċernati lokali u reġjonali fl-implimentazzjoni, 
il-monitoraġġ u r-rieżami tal-pjanijiet ta’ azzjoni u 
l-istrateġiji nazzjonali.

Ir-rakkomandazzjoni tal-Kunsill tal-UE tal-2021 dwar l-ugwaljanza, l-inklużjoni 
u l-parteċipazzjoni tar-Rom (2021/C 93/01) titlob lill-Istati Membri tal-UE 
jimmonitorjaw u jevalwaw l-implimentazzjoni tal-oqfsa strateġiċi nazzjonali. 
Il-Pjan ta’ Azzjoni tal-UE Kontra r-Razziżmu jappella lill-Istati Membri, b’rispett 
sħiħ lejn il-kuntesti nazzjonali tagħhom, biex jimxu lejn il-ġbir u l-użu ta’ data 
dwar l-ugwaljanza bbażata fuq l-oriġini razzjali jew etnika, sabiex jinġabru 
kemm l-esperjenzi soġġettivi ta’ diskriminazzjoni u vittimizzazzjoni kif ukoll 
l-aspetti sistemiċi tar-razziżmu u d-diskriminazzjoni.

Madankollu, id-data disponibbli dwar l-ugwaljanza hija frazzjonali u ma 
hijiex armonizzata fost il-pajjiżi, is-sorsi tad-data u l-kolletturi tad-data 
kollha. Dan jista’ jidher ukoll fin-nuqqas ta’ data dwar ir-Rom li qed jaħarbu 
mill-gwerra ta’ aggressjoni tar-Russja kontra l-Ukrajna. Fl-2022, diversi Stati 
Membri intensifikaw fl-iżvilupp ta’ ġabriet ġodda ta’ data jew fit-titjib tad-
data miġbura permezz taċ-ċensimenti nazzjonali biex jinkludu karatteristiċi 
ta’ ugwaljanza. 

Xi Stati Membri taw mandat lil korpi tad-drittijiet tal-bniedem ġodda jew eżistenti 
biex jiġbru data u jiddokumentaw inċidenzi antiżingaristi. Madankollu, s’issa 
mhux l-isforzi kollha għall-ġbir tad-data  kkonformaw mal-prinċipji tad-drittijiet 
tal-bniedem tal-OHCHR tan-NU għall-ġbir tad-data u r-rakkomandazzjonijiet 
tal-Grupp ta’ Livell Għoli tal-UE dwar in-Nondiskriminazzjoni, l-Ugwaljanza 
u d-Diversità deskritti fin-nota ta’ Gwida tal-UE dwar il-ġbir u l-użu ta’ data 
dwar l-ugwaljanza bbażata fuq l-oriġini razzjali jew etnika.

L-Artikolu 14 tal-Karta tad-Drittijiet Fundamentali tal-UE (il-Karta) jistabbilixxi 
d-dritt għall-edukazzjoni. Wieħed mill-erba’ objettivi settorjali tal-qafas 
strateġiku tal-UE dwar ir-Rom huwa li t-tfal mill-isfondi razzjali jew etniċi 
kollha jeħtiġilhom ikollhom aċċess ugwali għall-edukazzjoni. Dan huwa 
konformi wkoll mad-Direttiva dwar l-Ugwaljanza Razzjali. 

Fl-Istrateġija Ewropea għall-Kura, il-Kummissjoni talbet lill-Istati Membri biex 
jipprovdu opportunitajiet indaqs għat-tfal Rom. L-istess għamel il-Kunsill fir-
rakkomandazzjoni tiegħu li tistabbilixxi Garanzija Ewropea għat-Tfal.

L-Istħarriġ tal-FRA dwar ir-Rom tal-2021 juri li d-distakk fl-edukazzjoni bejn 
it-tfal Rom u t-tfal mill-popolazzjoni ġenerali għadu sinifikanti, b’rati għoljin 
ta’ tluq bikri wara l-iskola sekondarja tal-ewwel livell. Is-segregazzjoni fl-
edukazzjoni saħansitra żdiedet mill-2016.

L-OPINJONI 5.3 TAL-FRA
L-Istati Membri tal-UE għandhom ikomplu jagħmlu 
l-isforzi kollha biex jiżguraw monitoraġġ effiċjenti 
permezz tal-ġbir u l-użu regolari tad-data dwar 
l-ugwaljanza. Tali sforzi għandhom jimmonitorjaw 
l-użu tal-fondi, kif ukoll il-miżuri u l-programmi 
biex jintlaħqu l-miri tal-2030 għall-ugwaljanza, 
l-inklużjoni u l-parteċipazzjoni tar-Rom.

L-Istati Membri huma mħeġġa jiżguraw li l-ġbir 
tad-data tagħhom, inklużi ċ-ċensimenti nazzjonali, 
jikkonformaw mal-approċċ ibbażat fuq id-drittijiet 
tal-bniedem għad-data. Huma għandhom iqisu kif 
xieraq il-gwida tal-UE dwar il-ġbir u l-użu ta’ data 
dwar l-ugwaljanza bbażata fuq l-oriġini razzjali 
jew etnika.

L-Istati Membri għandhom iħeġġu u jrawmu b’mod 
attiv il-kooperazzjoni bejn is-soċjetà ċivili, l-akka-
demja, il-korpi tal-ugwaljanza u l-uffiċċji tal-istatis-
tika biex jiffaċilitaw ir-rapportar u l-monitoraġġ 
regolari tad-diskriminazzjoni, l-antiżingariżmu u 
r-reati ta’ mibegħda.

L-OPINJONI 5.4 TAL-FRA
L-Istati Membri tal-UE għandhom itemmu kull seg-
regazzjoni tar-Rom fl-edukazzjoni u jiġbru l-eviden-
za tagħha biex jimplimentaw bis-sħiħ id-Direttiva 
dwar l-Ugwaljanza Razzjali. 

L-Istati Membri għandhom jipprijoritizzaw u jagħm-
lu użu mill-fondi nazzjonali u tal-UE biex jipprovdu 
edukazzjoni ta’ kwalità u aktar opportunitajiet ta’ 
taħriġ għat-tfal Rom, filwaqt li jinvolvu lis-soċ-
jetà ċivili tar-Rom fit-tfassil, l-implimentazzjoni u 
l-monitoraġġ tal-miżuri nazzjonali tagħhom.

It-tnaqqis tal-faqar u l-esklużjoni soċjali u t-tnaqqis tad-distakk soċjoekonomiku 
jiffurmaw wieħed mit-tliet objettivi orizzontali tal-qafas strateġiku tal-UE 
għar-Rom. Il-Garanzija Ewropea għat-Tfal hija l-inizjattiva ewlenija tal-UE 
biex tiżgura li kull tifel u tifla fl-Ewropa f’riskju ta’ faqar jew esklużjoni soċjali 
jkollhom aċċess għall-aktar drittijiet bażiċi, bħall-kura tas-saħħa u l-edukazzjoni. 
Hija tidentifika lit-tfal Rom bħala speċifikament żvantaġġati u tappella lill-Istati 
Membri biex jindirizzaw il-ħtiġijiet tagħhom. 

Ir-riżoluzzjoni tal-Parlament Ewropew f’Lulju 2022 tappella għat-tmiem tal-
faqar tan-nisa, u ssemmi lin-nisa Rom bħala grupp partikolarment vulnerabbli. 
Il-mira ewlenija tal-UE fil-pjan ta’ azzjoni tal-Pilastru Ewropew tad-Drittijiet 
Soċjali hija li tnaqqas b’mill-inqas 15-il miljun l-għadd ta’ persuni f’riskju ta’ 
faqar jew esklużjoni soċjali. Dak irid jiġi żgurat għal kulħadd permezz ta’ pagi 
li jiggarantixxu l-għajxien u benefiċċji ta’ dħul minimu adegwati għal dawk 
li ma għandhomx riżorsi suffiċjenti. 

Fl-2021, erbgħa minn kull ħamsa (80 %) tar-Rom, inklużi t-tfal tagħhom, 
għadhom jgħixu f’unitajiet domestiċi f’riskju ta’ faqar u fi privazzjoni materjali 
severa (48 %), hekk kif turi d-data l-aktar reċenti tal-FRA minn 10 Stati 
Membri tal-UE. Il-Monitoraġġ Ċivili tar-Rom tal-2022 jikkonkludi li l-istrateġiji 
u l-pjanijiet ta’ azzjoni nazzjonali dwar ir-Rom fil-biċċa l-kbira ma jindirizzawx 
il-faqar u l-protezzjoni soċjali.

L-OPINJONI 5.5 TAL-FRA
L-Istati Membri tal-UE għandhom isaħħu l-isfor-
zi tagħhom biex jindirizzaw il-faqar u l-esklużjoni 
soċjali fost ir-Rom. Dan se jirrikjedi miżuri mmirati 
li jikkombinaw l-impjiegi bi qligħ u l-allokazzjoni 
ta’ trasferimenti soċjali biex tintlaħaq il-mira tal-
2030 biex jingħalaq id-distakk tal-faqar bejn ir-Rom 
u l-popolazzjoni ġenerali, kif meħtieġ mill-qafas 
strateġiku tal-UE għar-Rom.

L-Istati Membri għandhom jindirizzaw speċifika-
ment lit-tfal Rom fil-pjanijiet ta’ azzjoni nazzjonali 
tagħhom sal-2030 għall-Garanzija tal-UE għat-Tfal. 
Meta jagħmlu dan, huma għandhom iqisu s-sejbiet u 
r-rakkomandazzjonijiet tal-istudji speċifiċi tal-pajjiżi 
żviluppati mill-Fond tan-Nazzjonijiet Uniti għat-Tfal 
u l-Kummissjoni Ewropea.

L-Istati Membri, f’kooperazzjoni mill-qrib mal-or-
ganizzazzjonijiet u l-komunitajiet tas-soċjetà ċivili 
tar-Rom, għandhom jidentifikaw, jippjanaw u jim-
plimentaw miżuri effettivi biex jattiraw lin-nisa Rom 
lejn is-suq tax-xogħol sabiex isaħħu l-indipendenza 
ekonomika tagħhom u jipproteġuhom mill-faqar.

6
AŻIL, VIŻI, MIGRAZZJONI, 
FRUNTIERI U INTEGRAZZJONI

Il-bidu tal-gwerra ta’ aggressjoni Russa kontra 
l-Ukrajna rriżulta fir-reġistrazzjoni ta’ kważi 4 miljun 
persuna spostata fl-UE kollha, kif jiddeskrivi l-kapitolu 
fokali ta’ dan ir-rapport. Fl-istess ħin, iż-żieda fil-
mobbiltà globali wara l-pandemija tal-COVID-19 
wasslet għal żieda fil-qsim irregolari tal-fruntieri lejn 
l-UE. 

Ksur serju u persistenti tad-drittijiet ġie rrapportat 
f’diversi punti tul il-fruntiera esterna tal-UE. Flimkien 
man-nuqqas ta’ investigazzjonijiet fil-pront u effettivi, 
dan joħloq sfidi serji għall-istat tad-dritt. Il-ksur tad-
drittijiet fundamentali fil-fruntieri mar għall-agħar u 
l-impunità għal azzjoni illegali tkompli hekk kif il-ksur 
ma jiġix indirizzat. 

Il-pressjoni fuq l-organizzazzjonijiet tas-soċjetà ċivili 
mill-awtoritajiet statali u atturi oħra li jiddefendu 
d-drittijiet tal-migranti u tar-refuġjati fil-fruntieri qed tiżdied. Ir-regoli tal-UE għar-riforma 
tal-politiki tal-ażil jibqgħu pendenti mal-koleġiżlatur tal-UE. Il-mekkaniżmu li jissorvelja 
l-applikazzjoni tar-regoli ta’ Schengen qed jiġi rivedut, b’aktar attenzjoni mogħtija 
lid-drittijiet fundamentali. L-istrumenti legali li jistabbilixxu sistemi tat-teknoloġija tal-
informazzjoni fil-qasam tal-libertà, is-sigurtà u l-ġustizzja fihom diversi salvagwardji tad-
drittijiet fundamentali; issa l-isfida ewlenija hija li dawn jiġu applikati fil-prattika.

Għar-refuġjati għajr dawk li qed jaħarbu mill-invażjoni Russa tal-Ukrajna, il-mezzi legali biex 
tintlaħaq is-sikurezza fl-UE għadhom limitati. Fl-isfond ta’ żieda fl-ispostament furzat globali, 
xi wħud jippruvaw jilħqu s-sikurezza billi jiġu b’mod irregolari. Meta jaqsmu b’mod illegali, jew 
jippruvaw jaqsmu, il-fruntieri esterni tal-UE, jesperjenzaw ksur tad-drittijiet f’diversi Stati Membri 
tal-UE. 

Tali ksur tad-drittijiet fundamentali huwa serju, rikorrenti u mifrux. Ħafna rapporti jinvolvu mġiba 
minn uffiċjali li tista’ tikkostitwixxi reati serji skont il-liġi nazzjonali. Madankollu, is-sistemi tal-
ġustizzja nazzjonali jieħdu ftit każijiet f’idejhom. Dan jista’ jwassal għal sens ta’ impunità.

Is-soċjetà ċivili hija komponent ewlieni tal-arkitettura tad-drittijiet fundamentali 
tal-Ewropa u għandha rwol kruċjali fir-rispett tad-drittijiet tan-nies. Il-kunflitt 
bejn l-organizzazzjonijiet tas-soċjetà ċivili li jiddefendu d-drittijiet tal-migranti 
u tar-refuġjati, minn naħa, u l-awtoritajiet tal-istat u l-atturi mhux statali, 
min-naħa l-oħra, qed jiżdied.

L-OPINJONI 6.1 TAL-FRA
Ir-rapporti annwali tal-Kunsill ta’ Schengen u 
tal-Kummissjoni dwar l-“Istat ta’ Schengen” 
għandhom jiddedikaw punt wieħed tal-aġenda 
jew intestatura waħda għas-sitwazzjoni tad-drit-
tijiet fundamentali fil-fruntieri.

L-Istati Membri tal-UE għandhom jistabbilixxu jew 
isaħħu l-mekkaniżmi nazzjonali biex jimmonitorjaw 
il-konformità mad-drittijiet fundamentali fil-fruntieri 
tagħhom, billi jibnu fuq l-għarfien espert tal-FRA.

Il-liġi sekondarja tal-UE fil-qasam tal-ażil, il-fruntieri u l-immigrazzjoni fiha 
salvagwardji importanti tad-drittijiet fundamentali. Fl-2022, kien hemm enfasi 
akbar fuq l-operazzjonalizzazzjoni ta’ dawn. Ir-reviżjoni tal-mekkaniżmu ta’ 
evalwazzjoni u monitoraġġ ta’ Schengen tillustra dan. Hekk ukoll jagħmlu 
l-proċeduri biex jirċievu fondi tal-UE. Il-prattikanti xorta għadhom ma jafux, 
ma jintegrawx u ma jaġixxux b’mod suffiċjenti fuq dawn is-salvagwardji.

L-OPINJONI 6.2 TAL-FRA
Il-Kummissjoni Ewropea għandha tkompli bl-isfor-
zi tagħha biex tintegra l-konformità mad-drittiji-
et fundamentali permezz tal-evalwazzjonijiet ta’ 
Schengen. Meta tirrieżamina l-programmi nazzjonali 
tal-Istati Membri tal-UE, il-Kummissjoni Ewropea 
għandha tapplika s-salvagwardji kollha tad-drit-
tijiet fundamentali inkorporati fl-istrumenti legali 
tal-UE li jistabbilixxu l-Fond għall-Ażil, il-Migrazz-
joni u l-Integrazzjoni u l-Istrument għall-Ġestjoni 
tal-Fruntieri u tal-Viżi taħt il-Fond għall-Ġestjoni 
Integrata tal-Fruntieri.

Tkompliet il-ħidma fuq sistemi ta’ teknoloġija tal-informazzjoni (IT) fuq skala 
kbira fil-livell tal-UE, biex tiġi ffaċilitata l-ġestjoni tal-fruntieri, jiġu appoġġati 
l-proċeduri tal-ażil u jittaffew ir-riskji għas-sigurtà interna. Id-data personali, 
inkluża d-data bijometrika, dwar kważi ċ-ċittadini kollha ta’ pajjiżi terzi li 
joqogħdu fl-UE jew li jivvjaġġaw lejha se tiġi pproċessata permezz ta’ sitt 
sistemi tal-IT tal-UE fuq skala kbira. 

Bosta salvagwardji inkorporati fid-dritt tal-Unjoni huma maħsuba biex 
jimmitigaw ir-riskji ta’ ksur tad-drittijiet fundamentali, sakemm dawn jiġu 
implimentati b’mod adegwat. Madankollu, is-sistemi tal-IT tal-UE għadhom 
kemm bdew joperaw, u għadna qed niskopru kif diversi aspetti jaħdmu 
flimkien. L-impatt potenzjalment vast tagħhom fuq id-drittijiet fundamentali 
għalhekk għadu parzjalment mhux magħruf.

L-OPINJONI 6.3 TAL-FRA
L-UE għandha tikkunsidra li tistabbilixxi mekkaniżmu 
għal rieżami indipendenti tas-sistemi tal-IT tagħha 
fuq skala kbira. Tali mekkaniżmu jiżgura rieżami kon-
tinwu, indipendenti u espert tal-impatt tas-sistemi 
tal-IT fuq skala kbira tal-UE fil-qasam ta’ libertà, 
sigurtà u ġustizzja fuq id-drittijiet fundamentali u 
d-dinjità tan-nies. L-esperjenza tar-Rieżaminatur 
Indipendenti tal-Leġiżlazzjoni dwar it-Terroriżmu 
fir-Renju Unit tista’ sservi ta’ ispirazzjoni għal me-
kkaniżmu robust u sostenibbli li jkun indipendenti 
mill-Kummissjoni Ewropea u mill-aġenziji tal-UE 
involuti fil-ġestjoni jew fl-appoġġ tal-operat ta’ 
dawn is-sistemi tal-IT.

7
SOĊJETÀ TAL-INFORMAZZJONI, 
PRIVATEZZA U PROTEZZJONI TAD-DATA

Mill-użu tal-intelliġenza artifiċjali (IA) għall-moderazzjoni tal-kontenut 
online, iż-żamma tad-data, it-teknoloġiji tar-rikonoxximent tal-wiċċ, 
u l-aċċess għal/l-użu ta’ evidenza elettronika fl-investigazzjonijiet 
kriminali, l-2022 kompliet toħloq mistoqsija rikorrenti. Kif nistgħu 
nużaw bl-aħjar mod id-data kollha disponibbli sal-potenzjal kollu 
tagħha filwaqt li nikkonformaw mal-protezzjoni tad-data u ma’ 
salvagwardji oħra tad-drittijiet fundamentali? 

Id-diskussjonijiet dwar is-salvagwardji xierqa għall-ħafna użi tal-IA 
intensifikaw fil-livell tal-UE. Ingħatat aktar attenzjoni lid-drittijiet 
fundamentali. 

Kemm l-istituzzjonijiet internazzjonali kif ukoll il-gvernijiet nazzjonali 
ddiskutew kemm il-pulizija u l-awtoritajiet ġudizzjarji jista’ jkollhom 
aċċess għad-data personali. L-inizjattivi li jawtorizzaw l-użu ta’ 
teknoloġiji moderni ta’ sorveljanza u l-aċċess għad-data għal skopijiet 
ta’ sigurtà intensifikaw. B’mod parallel, l-istess għamel tħassib relatat 
mal-qrati, l-organizzazzjonijiet tas-soċjetà ċivili u l-awtoritajiet 
pubbliċi.

In-negozjati dwar l-Att dwar l-Intelliġenza Artifiċjali (AIA) għamlu progress kostanti fl-2022. Għadd 
kbir ta’ emendi ssuġġeriti ġew ippreżentati fil-Parlament Ewropew, u l-Kunsill adotta l-approċċ 
komuni tiegħu f’Diċembru. Iż-żewġ koleġiżlaturi wrew inklinazzjoni li jintroduċu salvagwardji tad-
drittijiet fundamentali aktar b’saħħithom fit-test propost. Madankollu, is-salvagwardji tad-drittijiet 
fundamentali xorta jistgħu jissaħħu aktar, pereżempju fil-proċedura ta’ valutazzjoni tal-konformità 
(l-Artikolu 43 u l-Anness VII proposti).

Id-diskussjonijiet dwar id-definizzjoni tal-IA għadhom għaddejjin, b’xi tendenzi li jillimitaw b’mod 
sostanzjali l-kamp ta’ applikazzjoni tagħha. Dan iħalli għadd ta’ applikazzjonijiet u użi tal-IA li 
jistgħu jaffettwaw b’mod negattiv id-drittijiet fundamentali barra mill-qafas 
tal-liġi propost.

B’mod parallel ma’ dawn l-isforzi leġiżlattivi fil-livell tal-UE, xi Stati Membri 
ħadu passi speċifiċi fl-2022 biex jiżguraw l-użu tal-IA sikur u konformi mad-
drittijiet fundamentali fil-livell nazzjonali, bħall-introduzzjoni ta’ superviżur 
tal-IA dedikat jew valutazzjoni tal-impatt tad-drittijiet fundamentali għall-IA. L-OPINJONI 7.1 TAL-FRA

Il-koleġiżlaturi tal-UE għandhom jiżguraw referenza 
xierqa għas-salvagwardji tad-drittijiet fundamen-
tali fil-proposta għall-Att dwar l-IA. Id-definizzjoni 
ġenerika tal-IA għandha tevita li tillimita l-kamp ta’ 
applikazzjoni tagħha, peress li dan jista’ jirrestrinġi 
bla bżonn il-kamp ta’ applikazzjoni tal-protezzjo-
ni tal-Att. Il-liġijiet eżistenti, bħal-liġijiet dwar 
il-protezzjoni tad-data u n-nondiskriminazzjoni, 
għandhom jintużaw ukoll biex jindirizzaw l-isfidi 
tad-drittijiet fundamentali li jirriżultaw mill-użu 
tal-IA, peress li dawn il-liġijiet japplikaw kemm 
online kif ukoll offline.

L-Att storiku dwar is-Servizzi Diġitali (DSA, Digital Services Act) ġie adottat 
fl-2022. Dan immarka pass importanti lejn ambjent online aktar sikur li fih 
id-drittijiet fundamentali tal-utenti huma protetti aħjar. Fl-istess ħin, xi 
organizzazzjonijiet tas-soċjetà ċivili (OSĊ) esprimew tħassib dwar l-ispazju li 
jħalli lill-fornituri tas-servizzi online biex jimplimentawh b’modi li jistgħu jkunu 
ta’ detriment għad-drittijiet fundamentali, l-aktar il-libertà tal-espressjoni, 
billi jxaqilbu wisq fuq in-naħa tal-kawtela u jneħħu żżejjed mill-kontenut biex 
jevitaw sanzjonijiet negattivi.

Id-DSA jinkludi diversi dispożizzjonijiet li għandhom l-għan li jżidu l-protezzjoni 
tad-drittijiet fundamentali. Dan jirrikjedi li l-pjattaformi online kbar ħafna 
jivvalutaw regolarment ir-riskji għad-drittijiet fundamentali u joħorġu b’miżuri 
ta’ mitigazzjoni. Jipprevedi wkoll aċċess aħjar għad-data li l-pjattaformi online 
għandhom jew jiġġeneraw. Dan se jippermetti lill-korpi ta’ sorveljanza u 
lir-riċerkaturi indipendenti u verifikati jivvalutaw ir-riskji għad-drittijiet 
fundamentali.

L-OPINJONI 7.2 TAL-FRA
Il-Kummissjoni Ewropea għandha tiżgura fil-gwida 
ta’ implimentazzjoni tagħha li l-fornituri tas-servizzi 
online jinterpretaw u jimplimentaw l-obbligi stabbiliti 
fid-DSA b’mod konformi mad-drittijiet fundamentali, 
pereżempju fir-rigward tar-riskju ta’ tneħħija żejda 
u l-libertà tal-espressjoni.

Fl-2022, il-gvernijiet nazzjonali ħadmu fuq inizjattivi legali li għandhom l-għan 
li jsaħħu l-aċċess tal-awtoritajiet tal-infurzar tal-liġi għad-data għad-detezzjoni 
u l-investigazzjoni ta’ attivitajiet kriminali. Id-Direttiva dwar iż-Żamma tad-
Data ġiet annullata fl-2014, u l-Qorti tal-Ġustizzja tal-UE minn dak iż-żmien 
’l hawn affermat mill-ġdid f’diversi sentenzi l-illegalità taż-żamma ġenerali 
u indiskriminata tad-data. Madankollu, diversi Stati Membri tal-UE għadhom 
qed jipproponu riformi tal-leġiżlazzjoni tagħhom biex jippermettu ż-żamma 
tad-data f’konformità mad-deċiżjoni tal-QĠUE. Id-dispożizzjonijiet ta’ abbozzi 
ta’ liġijiet jew ta’ liġijiet adottati li ma jikkonformawx mar-rekwiżiti tal-QĠUE 
wasslu għal ilmenti minn xi OSĊ u awtoritajiet pubbliċi f’diversi Stati Membri.

L-OPINJONI 7.3 TAL-FRA
L-Istati Membri tal-UE għandhom jallinjaw 
il-leġiżlazzjoni tagħhom dwar iż-żamma tad-data 
mal-ġurisprudenza tal-QĠUE biex jevitaw iż-żam-
ma ġenerali u indiskriminata tad-data mill-fornituri 
tat-telekomunikazzjoni. Barra minn hekk, l-Istati 
Membri għandhom jiżguraw li l-liġi nazzjonali tinkludi 
kontrolli stretti tal-proporzjonalità, kif ukoll salvag-
wardji proċedurali xierqa biex jiggarantixxu b’mod 
effettiv id-drittijiet fundamentali għall-privatezza u 
l-protezzjoni tad-data personali.

Fl-2022, il-gvernijiet u l-awtoritajiet tal-infurzar tal-liġi baqgħu interessati 
fl-użu tat-teknoloġiji għal skopijiet ta’ sorveljanza u fl-aċċess għad-data li 
tista’ tidentifika l-attività kriminali u t-theddid għas-sigurtà. Għalkemm 
differenti fil-kuntest u fin-natura, teknoloġiji bħal dawn jistgħu jaffettwaw 
b’mod serju d-drittijiet fundamentali tal-individwi. 

Minn naħa, ir-rivelazzjonijiet ta’ Pegasus enfasizzaw li xi awtoritajiet pubbliċi 
u gvernijiet jistgħu jużaw spyware mhux immirat u użat ħafna. Min-naħa 
l-oħra, l-interess kostanti mill-gvernijiet u l-awtoritajiet tal-infurzar tal-liġi 
fit-twessigħ u l-legalizzazzjoni tat-teknoloġiji ta’ sorveljanza li jiddependu mill-
ġbir mifrux ta’ data personali sensittiva (bħar-rikonoxximent tal-wiċċ) huwa 
ta’ tħassib għall-korpi pubbliċi u l-OSĊ fir-rigward tal-legalità, in-neċessità 
u l-proporzjonalità ta’ dawn it-teknoloġiji. F’diversi Stati Membri, l-OSĊ, 
l-awtoritajiet pubbliċi u l-qrati ġibdu l-attenzjoni għar-riskji tad-drittijiet 
fundamentali assoċjati ma’ teknoloġiji avvanzati ta’ sorveljanza, u b’mod 
partikolari l-użu ta’ kameras ta’ sorveljanza fi spazji pubbliċi.

L-OPINJONI 7.4 TAL-FRA
L-istituzzjonijiet tal-UE u l-Istati Membri għand-
hom jiżguraw li kwalunkwe inizjattiva legali ġdi-
da proposta biex issostni s-sigurtà tal-individwi 
permezz ta’ teknoloġiji ta’ sorveljanza tirrispetta 
d-drittijiet fundamentali. B’mod partikolari, il-liġijiet 
adottati biex jużaw data bijometrika jew teknoloġiji 
ta’ rikonoxximent tal-wiċċ għandhom jiżguraw li 
jiġu implimentati salvagwardji xierqa biex jiġu 
protetti d-drittijiet għall-protezzjoni tad-data u 
l-privatezza.

Dawn il-miżuri ta’ salvagwardja għandhom ikunu 
preskritti mil-liġi, meħtieġa u proporzjonati. Il-me-
kkaniżmi ta’ sorveljanza indipendenti għandhom 
jiżguraw li l-applikazzjoni ta’ dawn il-miżuri tiġi 
skrutinizzata regolarment. L-individwi għandhom 
ikunu jistgħu jilmentaw dwar tali miżuri meta ma 
jkunux konformi mad-drittijiet fundamentali, u 
għandu jkollhom aċċess għal rimedji effettivi.

8
DRITTIJIET TAT-TFAL
L-għadd ta’ tfal f’riskju ta’ faqar u esklużjoni 
soċjali kompla jiżdied fl-2022. Il-kostijiet 
għoljin tal-enerġija u l-inflazzjoni li qed tiżdied 
poġġew piżijiet addizzjonali fuq l-unitajiet 
domestiċi li fihom il-familji bit-tfal qed jitħabtu 
biex ikopru l-ħtiġijiet bażiċi. L-Istati Membri 
tal-UE qed jippruvaw jindirizzaw il-ħtiġijiet 
tat-tfal u l-familji li qed ibatu, inkluż permezz 
tal-Garanzija Ewropea għat-Tfal.

Flimkien mal-wasla tat-tfal li jaħarbu mill-
Ukrajna, il-wasla ta’ tfal oħra li ma jkunux 
mill-UE u li jkunu qed ifittxu ażil kompliet 
tiżdied. B’riżultat ta’ dan, diversi Stati Membri 
tħabtu biex jipprovdu kundizzjonijiet bażiċi 
ta’ akkoljenza, u xi wħud komplew iżommu 
lit-tfal f’detenzjoni fil-kuntest tal-migrazzjoni. 
Il-Kummissjoni Ewropea ħarġet diversi proposti 
leġiżlattivi dwar id-drittijiet tal-vittmi. L-Istati 
Membri għalhekk ħadu bosta passi leġiżlattivi 
fil-protezzjoni tat-tfal involuti fis-sistemi 
ġudizzjarji bħala vittmi, bħala xhieda jew meta 
jkunu f’kunflitt mal-liġi.

Kważi wieħed minn kull erbat itfal jgħixu f’riskju ta’ faqar jew ta’ esklużjoni 
soċjali fl-UE (24.4 %). Preċedentement kien hemm xejra ’l isfel, bi 22.2 % 
tat-tfal f’riskju ta’ faqar jew esklużjoni soċjali fl-2019, iżda l-pandemija tal-
COVID-19 fixklet dan. Ir-rati persistentement għoljin ta’ faqar fost it-tfal huma 
rilevanti għall-obbligi tal-Istati Membri tal-UE biex jiżguraw id-drittijiet u 
l-benesseri tat-tfal (l-Artikolu 24 tal-Karta tad-Drittijiet Fundamentali tal-
Unjoni Ewropea u l-Artikolu 3 tat-Trattat dwar l-Unjoni Ewropea) u l-objettivi 
tal-politika soċjali tal-UE (l-Artikolu 151 tat-Trattat dwar il-Funzjonament 
tal-Unjoni Ewropea).

L-implimentazzjoni tal-Garanzija Ewropea għat-Tfal bdiet fl-2022. L-Istati 
Membri kollha ħatru koordinaturi nazzjonali, u 18-il Stat Membru żviluppaw 
pjanijiet ta’ azzjoni nazzjonali. Il-koordinaturi nazzjonali għandhom diversi 
livelli ta’ awtorità fi ħdan l-amministrazzjonijiet nazzjonali. Barra minn hekk, 
il-pjanijiet ta’ azzjoni jvarjaw fin-natura u l-kontenut, iżda ħafna Stati Membri 
allokaw mill-inqas 5 % tal-finanzjament tal-Fond Soċjali Ewropew Plus (FSE+) 
tagħhom biex jimplimentaw azzjonijiet skont il-Garanzija Ewropea għat-Tfal. 

Skont is-Semestru Ewropew tal-2022, tmien Stati Membri rċevew 
rakkomandazzjonijiet speċifiċi għall-pajjiż relatati mal-edukazzjoni u l-kura 
bikrija tat-tfal.

Il-kriżi tal-enerġija u r-rati għoljin ta’ inflazzjoni fl-2022 żiedu l-għadd ta’ tfal li 
jgħixu f’unitajiet domestiċi foqra. Diversi Stati Membri ħadu miżuri ta’ politika 
soċjali biex jindirizzaw is-sitwazzjoni, bħaż-żieda fil-benefiċċji għat-tfal, l-għoti 
ta’ pagamenti ta’ darba jew l-għajnuna fil-kontijiet tat-tisħin.

L-OPINJONI 8.1 TAL-FRA
Il-Kummissjoni Ewropea għandha tiggwida u tap-
poġġa lill-Istati Membri tal-UE fl-implimentazzjoni 
tal-pjanijiet nazzjonali tagħhom għall-Garanzija Ew-
ropea għat-Tfal. Dan għandu jinkludi l-finanzjament 
tal-UE, bħall-FSE+, l-assistenza teknika u l-kondiviż-
joni ta’ prattika tajba. L-implimentazzjoni tal-pjani-
jiet nazzjonali għandha tiġi skrutinizzata permezz 
tas-Semestru Ewropew u r-riżultati ta’ monitoraġġ 
rilevanti għandhom jiġu inklużi fir-rakkomandazz-
jonijiet speċifiċi għall-pajjiżi.

L-Istati Membri tal-UE għandhom ikomplu u jżidu, 
kull meta jkun meħtieġ, l-inizjattivi li għaddejjin 
bħalissa biex jindirizzaw l-impatt tal-kriżi tal-enerġija 
u l-inflazzjoni għolja fuq unitajiet domestiċi foqra, 
b’enfasi partikolari fuq persuni aktar vulnerabbli, bħal 
dawk f’familji b’ġenitur wieħed, Rom u migranti. Il-
miżuri temporanji, jekk jirnexxu, jistgħu jiġu integrati 
fil-politiki soċjali, inkluż fl-implimentazzjoni tal-pjani-
jiet nazzjonali tal-Garanzija Ewropea għat-Tfal.

It-tfal migranti u li qed ifittxu ażil komplew jaslu fl-Ewropa, ħafna drabi 
f’ċirkostanzi perikolużi. L-għadd ta’ tfal li applikaw għall-ażil żdied b’mod 
sostanzjali fl-2022, b’total ta’ 222,100, li minnhom 39,520 waslu mhux 
akkumpanjati. It-tfal migranti huma intitolati għall-protezzjoni skont il-
Konvenzjoni tan-NU dwar id-Drittijiet tat-Tfal, il-Konvenzjoni Ewropea dwar 
id-Drittijiet tal-Bniedem, il-Karta tad-Drittijiet Fundamentali tal-Unjoni Ewropea 
u leġiżlazzjoni oħra tal-UE, bħad-Direttiva dwar il-Kondizzjonijiet ta’ Akkoljenza.

Diversi Stati Membri tal-UE kellhom diffikultajiet biex jipprovdu kundizzjonijiet 
ta’ akkoljenza adegwati, inkluża l-akkomodazzjoni, kif meħtieġ mid-Direttiva 
dwar il-Kondizzjonijiet ta’ Akkoljenza. Xi pajjiżi żammew detenuti tfal mal-
familji tagħhom jew tfal mhux akkumpanjati, prinċipalment fil-kuntest tar-ritorn 
jew għall-finijiet ta’ identifikazzjoni u valutazzjoni tal-età. Il-korpi Ewropej u 
internazzjonali qajmu tħassib serju dwar il-kundizzjonijiet ħżiena ta’ akkoljenza 
fl-UE. L-Aġenzija tal-Unjoni Ewropea għall-Ażil żiedet l-appoġġ operazzjonali 
tagħha għall-Istati Membri.

Fl-2022, 18-il Stat Membru qablu dwar mekkaniżmu ta’ solidarjetà volontarja 
biex jappoġġaw ir-rilokazzjoni tal-applikanti għall-ażil fil-Mediterran u tul 
ir-rotta tal-Atlantiku tal-Punent. Bejn il-bidu tar-rilokazzjonijiet fl-2020 u 
Diċembru 2022, madwar 5,040 persuna, inklużi 1,021 tifel u tifla mal-familji 
tagħhom u 1,313-il tifel u tifla mhux akkumpanjati, ġew rilokati mill-Greċja.

Il-kustodja tat-tfal mhux akkumpanjati, salvagwardja ewlenija fid-Direttiva 
dwar il-Kundizzjonijiet ta’ Akkoljenza (Artikolu 24) u d-Direttiva dwar il-
Proċeduri tal-Ażil (Artikolu 25), evolviet f’dawn l-aħħar snin permezz ta’ 
żviluppi leġiżlattivi nazzjonali, skont ir-riċerka tal-FRA. Madankollu, għad 
fadal xi sfidi: il-mandat tal-kustodju spiss ikun limitat għar-rappreżentanza 
legali, il-ħatra ta’ kustodju tista’ tieħu aktar minn xahar, il-kustodji jistgħu jiġu 
assenjati għadd kbir ta’ tfal u ma jkunx hemm biżżejjed taħriġ għal kustodji 
li jkunu għadhom kif inħatru.

L-OPINJONI 8.2 TAL-FRA
L-Istati Membri tal-UE għandhom jiddedikaw 
biżżejjed riżorsi tal-UE u nazzjonali biex jiżguraw 
il-protezzjoni tat-tfal li jfittxu l-ażil u dawk mi-
granti, kemm jekk mal-familji tagħhom kif ukoll 
jekk mhux akkumpanjati. L-allokazzjoni ta’ riżor-
si suffiċjenti għandha tiżgura li l-kundizzjonijiet 
ta’ akkoljenza jirrispettaw l-istandards minimi 
stabbiliti fid-Direttiva dwar il-Kundizzjonijiet ta’ 
Akkoljenza, speċjalment għall-provvista ta’ ak-
komodazzjoni adegwata, u l-evitar tad-detenz-
joni permezz tal-implimentazzjoni ta’ alternattivi 
għad-detenzjoni. B’mod partikolari, l-Istati Membri 
għandhom isaħħu l-isforzi tagħhom biex jaħtru 
malajr kustodji mħarrġa u b’riżorsi għal kull tifel u 
tifla li jaslu mhux akkumpanjati fl-UE u jiżguraw li 
jattendu l-iskola.

Il-Kummissjoni Ewropea introduċiet diversi inizjattivi leġiżlattivi li se jkollhom 
impatt kbir fuq id-drittijiet tat-tfal involuti fis-sistemi ġudizzjarji bħala vittmi 
jew xhieda tal-kriminalità: regoli ġodda għall-prevenzjoni u l-ġlieda kontra 
l-abbuż sesswali tat-tfal online, direttiva ġdida dwar il-vjolenza domestika u 
Direttiva riveduta dwar it-Traffikar tal-Bnedmin. Diversi Stati Membri tal-UE 
adottaw leġiżlazzjoni ġdida fil-qasam tal-vittmi tfal, li tiffoka fuq ir-rispons 
għal reati sesswali, inkluż online; it-titjib tas-salvagwardji proċedurali; u 
t-tneħħija tad-dati ta’ limitazzjoni.

L-Artikolu 48 tal-Karta tad-Drittijiet Fundamentali tal-Unjoni Ewropea jipprovdi 
salvagwardji importanti għall-preżunzjoni tal-innoċenza u d-dritt tad-difiża. 
L-Artikolu 24 jirrikjedi li tingħata kunsiderazzjoni primarja lill-aħjar interessi 
tat-tfal. 

Id-Direttiva dwar is-Salvagwardji Proċedurali tistabbilixxi għadd ta’ salvagwardji 
għat-tfal f’kunflitt mal-liġi. Ir-riċerka tal-FRA dwar l-implimentazzjoni prattika 
tagħha tindika għadd ta’ sfidi, bħan-nuqqas ta’ informazzjoni adattata għat-
tfal, dgħufijiet fl-implimentazzjoni ta’ valutazzjonijiet individwali, kxif fuq 
il-midja ta’ informazzjoni privata, u rapporti ta’ trattament ħażin jew imġiba 
vjolenti tal-pulizija. Ir-riċerka turi wkoll li t-taħriġ huwa disponibbli sa ċertu 
punt, iżda biss fuq bażi volontarja.

L-OPINJONI 8.3 TAL-FRA
Il-koleġiżlaturi tal-UE għandhom jiżguraw li d-drittiji-
et eżistenti u l-garanziji proċedurali għat-tfal li huma 
vittmi tal-kriminalità diġà koperti mid-Direttiva dwar 
id-Drittijiet tal-Vittmi, id-Direttiva dwar it-Traffikar 
tal-Bnedmin u d-Direttiva dwar l-Abbuż Sesswali tat-
Tfal jissaħħu permezz tal-proposti tal-Kummissjoni 
Ewropea u lil hinn.

L-Istati Membri tal-UE għandhom isaħħu l-isforzi 
tagħhom biex jiżguraw li t-tfal f’kunflitt mal-liġi 
jkollhom aċċess għal proċess ġust bil-garanziji kollha 
previsti fid-Direttiva dwar is-Salvagwardji Proċedur-
ali. Dan jinkludi l-għoti ta’ taħriġ multidixxiplinari 
obbligatorju lill-professjonisti legali u soċjali involuti 
kollha.

9
AĊĊESS GĦALL-ĠUSTIZZJA: ID-DRITTIJIET TAL-
VITTMI U L-INDIPENDENZA ĠUDIZZJARJA

Fl-2022, kien hemm xi titjib fil-qasam tad-drittijiet tal-vittmi, b’mod 
partikolari fir-rigward tal-protezzjoni tal-vittmi bi ħtiġijiet speċifiċi. 
Seħħew żviluppi leġiżlattivi u ta’ politika sinifikanti fil-qasam tan-
nisa bħala vittmi ta’ vjolenza abbażi tal-ġeneru, kemm fil-livell tal-UE 
kif ukoll f’dak nazzjonali f’xi Stati Membri tal-UE. Dan kien jinkludi 
l-pubblikazzjoni ta’ proposta tal-UE għal direttiva ġdida dwar il-ġlieda 
kontra l-vjolenza fuq in-nisa u l-vjolenza domestika.

Baqa’ tħassib serju dwar l-istat tad-dritt u l-indipendenza tal-
ġudikatura f’ċerti Stati Membri tal-UE. Il-Qorti tal-Ġustizzja tal-Unjoni 
Ewropea tat l-ewwel sentenza tagħha dwar il-mekkaniżmu ġenerali 
ta’ kondizzjonalità. Dan il-mekkaniżmu huwa reġim ġenerali ta’ 
kondizzjonalità li jipproteġi l-baġit tal-UE f’każ ta’ ksur, mill-Istati 
Membri, tal-prinċipji tal-istat tad-dritt relatati mal-implimentazzjoni 
tal-baġit tal-UE. Is-sentenza kkonfermat il-konformità tal-mekkaniżmu 
mad-dritt primarju tal-UE.

L-Artikolu 22 tad-Direttiva tal-UE dwar id-Drittijiet tal-Vittmi u l-premessi relatati jipprevedu d-dritt 
ta’ vittma għal valutazzjoni tal-ħtiġijiet individwali. Għaldaqstant, l-Istati Membri huma obbligati 
jivvalutaw individwalment il-ħtiġijiet speċifiċi ta’ protezzjoni tal-vittmi u jiddeterminaw jekk u sa 
liema punt jibbenefikaw minn miżuri speċjali matul il-proċedimenti kriminali.

Fl-2022, xi Stati Membri adottaw miżuri prattiċi biex jiffaċilitaw l-identifikazzjoni ta’ vittmi bi 
bżonnijiet speċjali. Dawn il-miżuri kienu jinkludu gwida dwar it-trattament ta’ gruppi differenti 
ta’ vittmi vulnerabbli u kampanja ta’ informazzjoni ffukata fuq gruppi speċifiċi ta’ vittmi.

Madankollu, għad hemm sfidi. L-evalwazzjoni tal-Kummissjoni Ewropea tad-
Direttiva dwar id-Drittijiet tal-Vittmi identifikat diversi nuqqasijiet fir-rigward 
tal-protezzjoni tal-ħtiġijiet individwali tal-vittmi. Dawn in-nuqqasijiet affettwaw 
il-kwalità tat-trattament li l-vittmi rċevew wara reat u matul il-proċedimenti 
kriminali. L-evalwazzjoni tal-Kummissjoni torbot dawn in-nuqqasijiet man-
nuqqas ta’ għarfien ta’ ħtiġijiet speċifiċi fost il-professjonisti, li min-naħa tiegħu 
jista’ jirriżulta f’kunsiderazzjoni insuffiċjenti mogħtija lill-vittmi. L-evalwazzjoni 
indikat in-nuqqas ta’ linji gwida speċifiċi għat-twettiq ta’ valutazzjonijiet 
individwali, in-nuqqas ta’ sensibilizzazzjoni fost il-prattikanti dwar l-importanza 
tal-valutazzjonijiet u n-nuqqas ta’ taħriġ għall-prattikanti.

L-OPINJONI 9.1 TAL-FRA
L-Istati Membri tal-UE għandhom jiżguraw li l-vittmi 
jirċievu valutazzjoni individwali biex jidentifikaw 
ħtiġijiet speċifiċi ta’ protezzjoni. Din il-valutazzjoni 
għandha tiddetermina l-ħtiġijiet tagħhom għal 
miżuri ta’ protezzjoni speċjali matul il-proċedimen-
ti kriminali, minħabba l-vulnerabbiltà partikolari 
tagħhom. Barra minn hekk, l-Istati Membri huma 
mħeġġa jipprovdu linji gwida u taħriġ speċifiċi 
għall-professjonisti sabiex isostnu d-dritt tal-vittma 
għal valutazzjoni individwali.



26

Sa tmiem l-2022, l-Istati Membri kollha tal-UE kienu ffirmaw il-Konvenzjoni 
tal-Kunsill tal-Ewropa dwar il-prevenzjoni u l-ġlieda kontra l-vjolenza fuq 
in-nisa (il-Konvenzjoni ta’ Istanbul), għalkemm sitta minnhom għad iridu 
jirratifikawha. Skont l-Artikolu 36 tal-konvenzjoni, l-Istati Parti huma meħtieġa 
jikkriminalizzaw kwalunkwe att ta’ natura sesswali li jseħħ mingħajr il-kunsens 
ta’ xi ħadd mill-persuni involuti. Il-kriminalizzazzjoni ta’ atti sesswali bbażata 
fuq tali definizzjonijiet ibbażati fuq il-kunsens hija meħtieġa wkoll mill-Artikoli 3 
u 8 tal-Konvenzjoni Ewropea dwar id-Drittijiet tal-Bniedem, kif interpretati 
mill-Qorti Ewropea tad-Drittijiet tal-Bniedem. Dan huwa konformi mal-fehim 
kontemporanju dwar il-vjolenza sesswali, li ma jistrieħx fuq il-forza jew 
karatteristiċi simili.

L-adozzjoni ta’ definizzjonijiet ibbażati fuq il-kunsens ta’ vjolenza sesswali 
fl-Istati Membri tal-UE qiegħda tagħmel progress. Fl-2022, ġew adottati 
leġiżlazzjoni u proposti leġiżlattivi ġodda f’dan ir-rigward fi ftit Stati Membri.

L-OPINJONI 9.2 TAL-FRA
L-Istati Membri kollha tal-UE li rratifikaw il-Kon-
venzjoni ta’ Istanbul għandhom jikkriminalizzaw 
il-vjolenza sesswali bl-użu ta’ definizzjonijiet ibbażati 
fuq il-kunsens ta’ stupru u forom oħra ta’ vjolenza 
sesswali. L-Istati Membri għandhom jiżguraw ukoll li 
kwalunkwe att sesswali intenzjonat imwettaq min-
għajr il-kunsens tal-vittma jiġi investigat, imħarrek 
u penalizzat b’mod effettiv.

Ġudikatura indipendenti hija l-pedament tal-istat tad-dritt u tal-aċċess għall-
ġustizzja (l-Artikolu 19 tat-Trattat dwar l-Unjoni Ewropea, l-Artikolu 67(4) 
tat-Trattat dwar il-Funzjonament tal-Unjoni Ewropea u l-Artikolu 47 tal-Karta 
tad-Drittijiet Fundamentali tal-UE).

L-isfidi fil-qasam tal-ġustizzja ppersistew f’diversi Stati Membri tal-UE, 
pereżempju fir-rigward tal-perċezzjoni tal-indipendenza ġudizzjarja fl-Istati 
Membri tal-UE, kif muri mit-Tabella ta’ Valutazzjoni tal-Ġustizzja tal-UE tal-2022.

Il-Kummissjoni Ewropea ħarġet it-tielet rapport annwali tagħha dwar l-istat 
tad-dritt fl-2022. Il-kwistjoni tas-sistemi ġudizzjarji u tal-indipendenza tagħhom 
kienet waħda mill-erba’ oqsma ta’ prijorità koperti mir-rapport. Filwaqt li 
jilqa’ riformi importanti biex tissaħħaħ l-indipendenza ġudizzjarja, ir-rapport 
jirreferi għal tħassib strutturali li jippersisti fi ftit Stati Membri fir-rigward 
tal-indipendenza ġudizzjarja.

Is-sena rat ukoll l-adozzjoni tal-ewwel deċiżjoni ta’ implimentazzjoni li qatt 
saret skont ir-Regolament dwar il-Kondizzjonalità Ġenerali. Din id-deċiżjoni 
timponi miżuri għall-protezzjoni tal-baġit kontra l-konsegwenzi ta’ ksur tal-
prinċipji tal-istat tad-dritt. Tikkonċerna wkoll l-akkwist pubbliku, l-effettività 
tal-azzjoni ta’ prosekuzzjoni u l-ġlieda kontra l-korruzzjoni fl-Ungerija.

L-OPINJONI 9.3 TAL-FRA
L-UE u l-Istati Membri tagħha huma mħeġġin ikomplu 
jsaħħu l-isforzi u l-kollaborazzjoni tagħhom sabiex 
iżommu u jsaħħu l-indipendenza tal-ġudikatura bħala 
komponent essenzjali tal-istat tad-dritt u l-fiduċja 
reċiproka. F’dan il-kuntest, l-Istati Membri huma 
mħeġġa jsegwu malajr ir-rakkomandazzjonijiet u 
l-miżuri. Dawn jinkludu dawk adottati fil-kuntest 
tal-mekkaniżmu Ewropew tal-istat tad-dritt u skont 
il-mekkaniżmu ta’ kondizzjonalità l-ġdid tal-UE.

10
ŻVILUPPI FL-IMPLIMENTAZZJONI 
TAL-KONVENZJONI DWAR 
ID-DRITTIJIET TA’ PERSUNI 
B’DIŻABILITÀ 

Il-leġiżlatur tal-UE ħa azzjoni biex jipprovdi pagi minimi ġusti, inkluż għal persuni b’diżabilità. 
Il-Parlament Ewropew għamel diversi proposti ġodda biex jiffaċilita l-implimentazzjoni mill-
UE tal-Konvenzjoni dwar id-Drittijiet ta’ Persuni b’Diżabilità (CRPD, Convention on the Rights 
of Persons with Disabilities), inkluż fil-liġi elettorali tal-UE, qabel l-elezzjonijiet Ewropej tal-
2024. Madankollu, l-użu tal-fondi tal-UE għall-istituzzjonalizzazzjoni jibqa’ ta’ tħassib. 

Fil-livell nazzjonali, jippersistu diskrepanzi sinifikanti bejn il-livell ta’ parteċipazzjoni ta’ 
persuni b’diżabilità fis-suq tax-xogħol u dak ta’ oħrajn fis-suq tax-xogħol u fis-sistema 
edukattiva. L-Istati Membri tal-UE għamlu progress limitat fl-għoti ta’ assistenza rilevanti u 
fit-terminazzjoni ta’ approċċi segregati.

L-implimentazzjoni tad-direttivi tal-UE dwar l-aċċessibbiltà, u l-programmi nazzjonali ta’ 
aċċessibbiltà, avvanzat. Iżda l-Istati Membri ma laħqux l-iskadenzi tat-traspożizzjoni, u 
l-progress għadu irregolari. L-Istati għamlu sforzi sinifikanti biex jilqgħu lin-nies li qed 
jaħarbu mill-Ukrajna, inklużi dawk b’diżabilità. Il-Kumitat dwar id-Drittijiet ta’ Persuni 
b’Diżabilità (il-Kumitat CRPD) talab tweġibiet għal firxa wiesgħa ta’ mistoqsijiet lill-UE f’lista 
li bagħat lill-Kummissjoni Ewropea. 

Il-qafas ta’ monitoraġġ nazzjonali Żvediż beda jaħdem, għalhekk l-Istati Membri kollha u l-UE 
issa għandhom il-qafas li jirrikjedi l-Artikolu 33 (2) tas-CRPD.

L-Artikolu 27 tas-CRPD jirrikjedi li l-persuni b’diżabilità għandhom ikunu jistgħu 
jiksbu għajxien permezz ta’ xogħol magħżul jew aċċettat liberament f’suq 
tax-xogħol u f’ambjent tax-xogħol li jkun miftuħ, inklużiv u aċċessibbli għall-
persuni b’diżabilità. Il-Kumitat CRPD iċċara dan l-obbligu fil-Kumment Ġenerali 
Nru 8 (2022), inkluż billi nnota li l-impjieg protett, b’eċċezzjoni waħda limitata, 
ma huwiex aċċettabbli bħala miżura għall-promozzjoni tal-impjieg ta’ persuni 
b’diżabilità skont is-CRPD. 

L-istatistika fil-livell tal-UE u fil-livell nazzjonali turi li d-differenza fl-impjiegi 
għall-persuni b’diżabilità għadha tippersisti, u issa hija ta’ 23.1 punt perċentwali. 
Barra minn hekk, minkejja r-riformi mmirati lejn it-titjib tal-parteċipazzjoni 
fis-suq tax-xogħol miftuħ, l-impjiegi segregati għadhom qed jiġu promossi u 
ma jingħatax biżżejjed appoġġ lill-persuni b’diżabilità biex jiġi żgurat li jkollhom 
aċċess għas-suq tax-xogħol. Dan huwa partikolarment il-każ għan-nisa u 
l-anzjani. Id-Direttiva dwar il-Paga Minima se tgħin biex titjieb is-sitwazzjoni 
tal-persuni b’diżabilità iżda waħedha mhux se tbiddel il-prattiki nazzjonali 
tal-impjiegi.

L-OPINJONI 10.1 TAL-FRA
L-Istati Membri tal-UE għandhom jieħdu azzjoni 
effettiva biex jindirizzaw id-diskrepanza fl-impjiegi 
għall-persuni b’diżabilità permezz ta’ miżuri kom-
prensivi u mmirati fis-setturi kollha tal-ekonomija 
biex tinkiseb inklużjoni sħiħa fl-impjiegi. Il-Kum-
missjoni Ewropea għandha timmonitorja l-impli-
mentazzjoni tad-Direttiva l-ġdida dwar il-Paga 
Minima inkluż fir-rigward ta’ persuni b’diżabilità. 
F’dan ir-rigward, l-Istati Membri għandhom jagħtu 
attenzjoni partikolari lill-persuni b’diżabilità skont 
il-gwida tal-Kumitat CRPD. 

L-Istati Membri għandhom jeliminaw gradwal-
ment l-impjieg protett f’konformità mas-CRPD. 
Għandhom idaħħlu fis-seħħ miżuri effettivi biex 
jintegraw lill-individwi li jaħdmu hemmhekk fis-
suq tax-xogħol miftuħ. Meta jagħmlu dan, huma 
għandhom jagħtu attenzjoni partikolari lill-pro-
mozzjoni tal-opportunitajiet ta’ xogħol għan-nisa 
u l-anzjani b’diżabilità.

L-Artikolu 24 tas-CRPD jirrikonoxxi d-dritt ta’ persuni b’diżabilità għall-
edukazzjoni u jirrikjedi r-realizzazzjoni ta’ dan id-dritt mingħajr diskriminazzjoni 
u abbażi ta’ opportunità ugwali. Hu meħtieġ li l-Istati Parti jiżguraw sistema 
ta’ edukazzjoni inklużiva fil-livelli kollha u t-tagħlim tul il-ħajja. 

Madankollu, il-persuni b’diżabilità għadhom iħabbtu wiċċhom ma’ piżijiet 
sinifikanti fl-aċċess għas-sistemi edukattivi. Huma inqas probabbli li jlestu 
l-edukazzjoni sekondarja tagħhom u jiksbu diplomi li huma utli għall-
parteċipazzjoni sħiħa fis-suq tax-xogħol, u wkoll inqas probabbli li jirreġistraw 
fl-edukazzjoni għolja jew itemmuha. Hemm ukoll sfidi fit-tranżizzjoni bejn 
l-edukazzjoni u s-suq tax-xogħol. 

Il-bini u aspetti oħra tal-ambjent tat-tagħlim ma humiex aċċessibbli biżżejjed 
għall-persuni b’diżabilità. L-Istati Membri jkomplu jużaw ambjenti ta’ tagħlim 
segregati minflok ma jinvestu f’sistema edukattiva regolari sħiħa u inklużiva.

L-OPINJONI 10.2 TAL-FRA
Sabiex tiġi ffaċilitata t-tranżizzjoni mill-edukazzjoni 
għas-suq tax-xogħol, l-Istati Membri tal-UE għand-
hom jipprovdu assistenza suffiċjenti lill-istudenti 
b’diżabilità fil-livelli kollha tal-edukazzjoni. Dawn 
għandhom jiżguraw li l-ambjenti kollha tat-tagħlim 
fl-edukazzjoni primarja, sekondarja u terzjarja jkunu 
inklużivi u aċċessibbli bis-sħiħ.

L-Artikolu 9 tas-CRPD jirrikjedi li l-persuni b’diżabilità jkollhom aċċess sħiħ 
għas-soċjetà, inkluż l-ambjent fiżiku, it-trasport, l-informazzjoni u 
l-komunikazzjonijiet, inklużi t-teknoloġiji u s-sistemi tal-informazzjoni u tal-
komunikazzjoni, u faċilitajiet u servizzi oħra miftuħa għall-pubbliku jew 
ipprovduti lilu, kemm f’żoni urbani kif ukoll f’żoni rurali. L-UE adottat direttivi 
rilevanti f’dan il-qasam, bħall-Att Ewropew dwar l-Aċċessibbiltà u d-Direttiva 
dwar l-Aċċessibbiltà għall-Web, u sar progress fl-inkorporazzjoni tagħhom 
fil-liġi nazzjonali u fl-implimentazzjoni tagħhom. Madankollu, għadd sinifikanti 
ta’ Stati Membri ma laħqux l-iskadenza għall-inkorporazzjoni tal-Att Ewropew 
dwar l-Aċċessibbiltà fil-liġi nazzjonali, u għad jeħtieġ li jsir progress fis-snin 
li ġejjin biex tiġi żgurata implimentazzjoni sħiħa. 

Evalwazzjoni tal-Kummissjoni Ewropea sabet ukoll sfidi sinifikanti li fadal fl-
inkorporazzjoni tad-Direttiva dwar l-Aċċessibbiltà għall-Web fil-liġi nazzjonali. 
Huma viżibbli wkoll fir-rapporti nazzjonali. Minkejja xi progress, għad hemm sfidi 
f’oqsma oħra ta’ aċċessibbiltà wkoll, bħall-aċċessibbiltà usa’ tal-infrastruttura 
u l-qasam tat-trasport pubbliku. L-UE ħarġet leġiżlazzjoni f’xi oqsma.

L-OPINJONI 10.3 TAL-FRA
L-Istati Membri tal-UE għandhom jimplimentaw 
bis-sħiħ il-leġiżlazzjoni eżistenti tal-UE fil-qasam 
tad-diżabilità, inkluż l-Att Ewropew dwar l-Aċċessib-
biltà u d-Direttiva dwar l-Aċċessibbiltà għall-Web. 
F’oqsma bħat-trasport pubbliku u l-infrastruttura, 
dawn għandhom jimplimentaw bis-sħiħ l-obbligi 
tagħhom skont l-Artikolu 9 tas-CRPD. Il-Kummissjoni 
Ewropea tista’ tikkunsidra proposti għall-estensjoni 
tad-direttivi dwar l-aċċessibbiltà għal oqsma oħra.



Is-sena 2022 ġabet magħha kemm progress kif ukoll ostakli f’termini ta’ 
protezzjoni tad-drittijiet fundamentali. Fundamental Rights Report 2023 
(Ir-Rapport dwar id-Drittijiet Fundamentali 2023) tal-FRA jirrieżamina 
l-iżviluppi prinċipali fl-UE bejn Jannar u Diċembru 2022, u jagħti 
deskrizzjoni tal-opinjonijiet tal-FRA dwar dawn. Filwaqt li jinnota kemm 
kisbiet kif ukoll oqsma ta’ tħassib li għad fadal, dan jipprovdi għarfien 
dwar il-kwistjonijiet ewlenin li jsawru d-dibattiti dwar id-drittijiet 
fundamentali fl-UE.  

Il-fokus ta’ din is-sena hija dwar l-Implikazzjonijiet tal-gwerra 
fl-Ukrajna għall-UE fir-rigward tad-drittijiet fundamentali. Il-bqija 
tal-kapitoli jiddiskutu l-Karta tad-Drittijiet Fundamentali tal-UE; 
l-ugwaljanza u n-nondiskriminazzjoni; ir-razziżmu, il-ksenofobija u 
l-intolleranza relatata; l-integrazzjoni tar-Rom; l-ażil u l-migrazzjoni; 
is-soċjetà tal-informazzjoni, il-privatezza u l-protezzjoni tad-
data; id-drittijiet tat-tfal; l-aċċess għall-ġustizzja; u l-iżviluppi 
fl-implimentazzjoni tal-Konvenzjoni dwar id-Drittijiet ta’ Persuni 
b’Diżabilità.



FRA – L-AĠENZIJA TAL-UNJONI EWROPEA GĦAD-DRITTIJIET FUNDAMENTALI 
Schwarzenbergplatz 11 – 1040 Vjenna – L-Awstrija
T +43 158030-0 – F +43 158030-699 
fra.europa.eu

facebook.com/fundamentalrights
linkedin.com/company/eu-fundamental-rights-agency
twitter.com/EURightsAgency

Għal Fundamental Rights Report 2023 (Rapport sħiħ dwar 
id-Drittijiet Fundamentali 2023) tal-FRA  – ara 
https://fra.europa.eu/mt/publication/2023/fundamental-
rights-report-2023 

Ara wkoll pubblikazzjonijiet tal-FRA relatati: 
—	 FRA (2023), Ir-Rapport dwar id-Drittijiet Fundamentali 

tal-2023 – opinjonijiet tal-FRA, il-Lussemburgu, l-Uffiċċju 
tal-Pubblikazzjonijiet, https://fra.europa.eu/mt/
publication/2023/fundamental-rights-report-2023-fra-
opinions (disponibbli bl-24 lingwa uffiċjali kollha tal-UE) 

—	 FRA (2023), Fundamental rights implications for the EU 
of the war in Ukraine (Implikazzjonijiet tal-gwerra fl-
Ukrajna għall-UE fir-rigward tad-drittijiet fundamentali), 
il-Lussemburgu, l-Uffiċċju tal-Pubblikazzjonijiet, 
https://fra.europa.eu/mt/publication/2023/frr-2023-
focus-war-in-ukraine (disponibbli bl-Ingliż u bil-Franċiż)

Rapporti Annwali preċedenti tal-FRA dwar l-isfidi u 
l-kisbiet relatati mad-drittijiet fundamentali fl-Unjoni 
Ewropea għadhom disponibbli fuq is-sit web tal-FRA 

